
   Анук пӳрте кĕчĕ те малалла иртме хăяймасăр алăк патĕнчех чарăнса тăчĕ. Кунашкал вăл Микулана качча тухнăшăн ашшĕ тилĕрсе ятлаçнă вăхăтра та именмен. 

Сантăр, хĕрĕ кĕнине çав самантрах асăрхарĕ пулин те, ун еннелле çаврăнса пăхмарĕ, пĕр сăмах чĕнмесĕр сӳсмен юсаса ларчĕ.

Амăшĕ çеç хĕрĕ çине яланхи пекех савса пăхрĕ.

— Турă çырлахтăр, Анук, — лăпкăн та çепĕççĕн чĕнчĕ Наçтик, — мĕн ара эсĕ, ют çын пек алăк кутĕнчех тăратăн? Ирт тĕпелелле. Ав, унта лар!

Ашшĕ сиввен кĕтсе илнĕ хыççăн амăшĕ ăшă кăмăлпа йышăнни Анука ыррăн хурлантарчĕ, куççуль кăларчĕ.

Наçтик Анук куççульне курчĕ те хăраса ӳкрĕ. Пуç тайма юратман, хăйне тивĕçлĕ тытма хăнăхнă çирĕп кăмăллă хĕрĕ ахальтен макăрмасса аван пĕлет вăл. Акă кĕрӳшĕ шыва пăрахнă чул пек çухални тăватă уйăх та ытла иртрĕ ĕнтĕ. Унтанпа пĕринчен тепри хăрушăрах та хурлăхлăрах мĕнле кăна халап çӳремерĕ-ши ял тăрăх! Ку инкек-синкексем Анука вут çине пăрахнă евĕр çунтарсан та, вăл пĕр тумлам куççуль кăлармасăр тӳссе пурăнать. Халь ун куçĕнче куççуль курăнчĕ пулсан, темле ытла та пысăк, тӳсейми инкек сиксе тухни паллах. Анчах мĕнле инкек-ши?

— Анук, мĕн пулнă сана? Ма макăратăн?

Хăйсем эрнеренпе çăкăрсăр, серте яшки çине кăшт çăнăх лăкаса çинипе çеç тăранса пурăнни çинчен тата ĕнер юлашки çăнăхĕ те пĕтни çинчен уççăн каласа пама çăмăлах мар Анука, ку вара упăшкипе хуняшшĕ ятне ашшĕ-амăшĕ умĕнче, пуринчен ытла ашшĕ умĕнче, намăса кĕртни пулĕччĕ. Ашшĕ ахаль те вăл телейсĕрринчен кулать-и тен? Ахальтен-и хĕрĕн куççульне курсан та, ним юплемесĕр сӳсменĕпе аппаланса ларать? Пĕчченех пулсан, Анук выçă вилсен те, çăкăр ыйтма килсе, хăйне намăса кĕртмĕччĕ. Вăл пĕччен мар çав. Килте унăн хуняшшĕ пур. Темĕн чул тарăхсан та, темĕн чул çунсан та, çын патне пулăшу ыйтма каяс çук. Ывăл ачи çине пăхсан, Анукăн чĕри мăка çĕçĕпе каснă пекех ыратать. Юлашки кунсенче выçлăн-тутлăн пурăннипе унăн кăкăрне сĕт анми пулчĕ. Тăранайман пирки ывăлĕ канăçне çухатрĕ, юнтарма тытăнчĕ. Вăл пурĕ те çичĕ уйăхра çеç-ха, апла пулин те хăй тĕллĕнех сак хĕрринчен тытса тăма е утма та хăтланатчĕ, çĕре ӳксен те макăрмастчĕ, хăнкăрма сассипе хаваслăн кулатчĕ кăна. Ывăл ачи хăвăрт ӳснинчен кӳршĕсем те кунашкал маттур ача курман пек тĕлĕнетчĕç. Анчах юлашки вăхăтра начарлана пуçларĕ вăл. Малалла та сĕт çителĕксĕр пулсан, ывăлĕ мĕн курĕ-ши? Çак хăрушлăх тата хуняшшĕне хисеплени Анука хăйĕн нуши çинчен пытармасăр калама хистерĕç. Вăл куçне тутăр вĕçĕпе шăлса илчĕ те:

— Пирĕн... çăкăр çук... — терĕ.

Анук уссăрах ку хыпара ашшĕ-амăшĕ пĕлмен пек сунать. Хĕрĕ выçлă-тутлă пурăннине вĕсем аван пĕлеççĕ. Ун пирки Сантăрпа Наçтик хушшинче харкашусем те пулса иртрĕç.

Хĕрĕ Микулана качча тухнипе Сантăр юлашкинчен килĕшме те шутланăччĕ ĕнтĕ. Кĕрӳшне çĕр общинин уполномоченнăйне суйласан, вăл прихутри шутлă çынсен хушшинче тивĕç вырăн йышăнĕ тесе, Сантăр ăна хисеплеме, уншăн мăнаçланма та хатĕрччĕ. Анчах кĕрӳшĕ Сантăр шанăçне тӳрре кăларма мар, малтанхинчен те ытларах тилĕртрĕ. Вăл, уполномоченнăя суйланипе усă курса, пуян çынсемпе тус-йышланас вырăнне, Миххана хирĕç тухрĕ. Сехмет çине тапăнса, хăйне те, çемйине те, Сантăрсен пурнăçне те канăçсăрлăх кӳчĕ, вĕсен сехрисене хăпартрĕ. Юлашкинчен хăй таçта кайса çухалчĕ те, вĕсем патне стражниксем килме тытăнчĕç. Миçе хутчен килти мĕнпур япалана айăн-çийĕн çавăрмарĕç-ши. Кĕрӳшĕ ăçта пытаннине каласа памасан Çĕпĕре пуç ярассипе миçе хут чĕтретмерĕç пуль! Тӳре-шарасем халь те, кĕрӳшне тупсан, вут тивертнĕшĕн тесе айăпласа, тĕрмене хупасшăн çӳреççĕ...

Сантăр хĕрне яланхи пекех юратать, вăл телейсĕрришĕн тарăхать. Анук Элекçей патĕнче юлнă пулсан, халĕ унтан аван пурăнакан хĕрарăм Энĕшкассинче урăх пулмĕччĕ те. Вăл, ăссăрскер, ашшĕ кăмăлне хирĕç кайса, путсĕре качча тухнипе телейне çухатрĕ, халь ĕнтĕ хăйне те, ачине те асаплантарать, ашшĕпе амăшне те пăшăрхантарать.

Сантăр текех тӳссе тăраймарĕ, сӳсменне айккинелле ывăтса ячĕ.

— Çăкăр çук тетĕн-и? Çăкăр ыйтма килтĕн эппин? — шăртланса эхлетрĕ вăл. — Анчах сан çăкăр çуккишĕн кам айăплă-ха? Ху!.. Ху айăплă!.. Çăкăрлă-тăварлă çĕрте пурăнасшăн пулмарăн. Турă сана пысăк телей суннăччĕ. Эсĕ ăна ыйткалакан хутаçĕпе улăштартăн. Микула путсĕр каччине, вăл эрех ĕçнине, картла вылянине тата ют çĕршывра çӳренĕ чухне аскăн хĕрарăмсемпе явăçнине пĕтĕм ял пĕлнĕ, эсĕ çеç нимĕн те пĕлмен, пĕлме те тăрăшман. Ху валли упăшка суйласа качча тухнă чухне эпĕ кирлĕ пулмарăм сана. Халь тата мĕн шыраса килтĕн ман пата? Çынла пурăнас килмерĕ пулсан, питна-куçна тăлавар çĕле те ыйткаласа çӳреме тухса кай!

Анук чĕри татăкăн-кĕсĕкĕн каскаланă пекех ыратса кайрĕ. Ашшĕ ăна пулăшу пама мар, уншăн чи хаклă çынна — упăшкине чун тӳсейми хур кӳчĕ. Анукăн ывăл ачи çук пулсан, вăл çак самантрах тухса кайĕччĕ те урăх килсе кĕмĕччĕ. Ачи выçса вилесрен хăрани тытса чарчĕ. Вăл, ват пек йӳçĕ куççульне çăта-çăта, ашшĕ кӳрентернине те тӳсрĕ.

Ĕнел общинин пухăвĕнче кĕрӳшĕ, Миххана хирĕç тăрса, хăй пурнăçне аркатнăшăн Наçтик те питех кӳренет. Кун çинчен вăл хĕрĕпе иккĕшĕ çеç чухне темĕн чул та сăмах хускатнă. Анчах кĕрӳшне хисеплес тата юратас кăмăлне çухатман.

— Сантăр, иçмасса, турăран хăрасчĕ. Тăван хĕрĕмĕр пирĕн пата пулăшу ыйтма килнĕ. Эсĕ ун çине ют çынла пăхса ятлаçма тытăнтăн! Кĕрӳне те ахалех хурлатăн. Сехмет такама та пĕтерме пултарĕ вăл.

— Апла тетĕн эппин!? — пушшех шăртланчĕ Сантăр.— Уншăн кам айăплă? Ашшĕ тĕп пулни çитмерĕ ăна, хăй те, шăши кушака çыртнă пек, Михха çине тапăнчĕ! Куртăн-и, хутла пĕлет тет вăл! Хăйне такамран та ăслă пек кăтартма хăтланчĕ. Ывăлĕпе арăмне те шеллемерĕ... — Самантлăха чарăнса сывлăшне çавăрсан, сассине кăштах çемçетрĕ. — Эпир çăкăр ăçтан тупăпăр? Пирĕн хамăрăн та çĕнĕ тырра çитмест.

— Çĕнĕ тырра çитет-и е çитмест-и, куç курĕ унта, халь мĕн пуррипе пулăшас! — татса каларĕ те Наçтик пуçламан çăкăр илсе хĕрне тыттарчĕ.

Анук ури çĕре тивнине туймасăр вĕçтерчĕ. Ун аллинче пуçламан çăкăр. Кунашкал пысăк пуянлăха вăл тытса та курман-и тен... Кăштах перекетлесе тыткаласан, ывăл ачи виç-тăватă кун тутă пурăнĕ. Малалла мĕн пулĕ, уншăн чĕрене халех хускатас мар.

Килте тĕртсе тунă пуставран çĕлетнĕ пиншак, улача çитме тăхăнтарнă, урине пĕчĕк çăпата сыртарнă Ванюк алкум пусми çинче выляса ларать. Унпа юнашарах Çтаппан, вăл тарăн шухăша путнă: çухалнă ывăлĕнчен ним сас-хура та çук. Унран юлнă укçинчен сакăр тенкине ача ятне хунишĕн тиечука тӳлеме тиврĕ. Тата темиçе кунтанах староста килсе куланай укçи шăйăрса кайрĕ. Куланай тӳлеме мĕнпур тырри-пуллине тенĕ пекех сутма лекрĕ. Çуркунне çитрĕ. Акана тухас вăхăт та çывхарчĕ. Çтаппанăн укçи те, вăрлăхĕ те çук. Пуринчен ытла Çтаппана хисеплĕ кинĕ типсе пыни, ăна пула мăнукĕ начарланни, хăй ку инкеке нимпе те сирме пултарайманни тарăхтарать. Вăл ирĕксĕрех Атăл çинче укçа ĕçлесе тупма май пурри çинчен Микула каласа панине аса илчĕ те ун чухне ывăлĕн сăмахне итлеменшĕн хăйне хăй ӳпкелерĕ.

Ванюкăн янăравлă сасси Çтаппан шухăшне татрĕ.

— А-а-э-э!.. — çухăрса ячĕ вăл, пĕчĕк аллисемпе амăшĕ патнелле кармашрĕ.

Анук ачине кăкăрĕ çумне тытса ачашшăн чăмăртарĕ, чуптуса илчĕ, вара хуняшшĕне евĕклĕн чĕнчĕ:

— Ати, пӳрте кĕр, апат çиетпĕр!

Çтаппан, кинĕ аллинче пуçламан çăкăр пуррине курсан, ăна ăçтан тупма пултарнине тавçăрса илчĕ те пушшех пысăк хуйха ӳкрĕ... «Пӳлĕхçĕм çырлахтăр, мăнтарăн кинĕ мана тăрантарасшăн çăкăр шырама кайнă. Ман вĕсен аллинчен çак юлашки татăка туртса илмелле-и ĕнтĕ? Çук, тем пулсан та апла тума юрамасть. Луччĕ Атăл çине каяс!» — тăруках шут тытса пӳрте кĕчĕ вăл.

— Сĕтел хушшине лар-ха, ати... халех яшка антарса паратăп.

— Тавтапуç, кин... Ман çиессĕмех килмест-ха.

Хуняшшĕн сасси Анука темле чĕтреннĕ пек илтĕнсе кайрĕ. Вăл ун çине чăр! Пăхрĕ:

— Кирлĕ мара ан калаç, ати, мĕнле çиес килмест пул-тăр? Ĕнертенпе нимĕн те çимен-çке?

— Нимех те мар, кин... Хăвăр çийĕр...

— Эсĕ?..

— Эпĕ, кин... — ассăн сывласа илчĕ те Çтаппан хăй шухăшне пытармасăр каласа пачĕ: — Эпĕ... Атăл çине кайма шут тытрăм... Урăхла май çук...

Анукăн урисем чĕтресе кайрĕç. Вăл сак çине тĕшĕрĕлсе анчĕ. «Турă çырлахтăр, упăшкам çухалчĕ. Ĕнтĕ ати те пăрахса каясшăн... Хам тĕллĕн çеç юлсан мĕн курăп-ши?..»

Кинĕ ытла та хуйха ӳкни Çтаппан чĕрине ыраттарчĕ. Ывăлĕ килтен тухса кайнă чухне вăл кинĕпе мăнукне упраса усрама сăмах панăччĕ. Халь вĕсене татăк çăкăрсăр, такам çине шанса хăварасшăн. Анчах ахлатсан та, куççульне шыв пек юхтарсан та инкеке сиреймĕн. Тем пек йывăр пулсан та, урăхла май çук ĕнтĕ. Вăл пыра капланнă йӳçĕ катрамне çăтса лăпкăн курăнма тăрăшрĕ.

— Атăл çине кайсан, тен, кăштах укçа тупаймăп-ши тетĕп те...

Атăл çине тенипе Çтаппан Атăлкассинчен аллă пилĕк çухрăмри Хусан хулине каясси çинчен шухăшлать. Унта ĕç те хăвăртрах тупăнассăн туйăнать ăна. Сасартăк чăрмав тухса тăчĕ. Пĕр шухăшласан, аллă пилĕк çухрăм утма нимех те мар, ир тухсан каçалапа çитме те пулать. Çтаппанăн Хусана кăнтăрлачченех çитсе ĕçе пуçăнас килет-çке. Вара, нумай вăхăт иртсен те, эрне хушшинче каялла таврăнĕ. Кунашкал шутласан, пăрахутпа каймалла, анчах билет илме пĕр пус та çук. Укçа ăçтан тупма май пурри çинчен шухăшласа пуçне тем чухлĕ çĕмĕрсен те, турăш кĕтессинче выртакан çирĕм пуслăх кĕмĕлтен урăх нимĕн те тупаймарĕ. Вăл та пулин Татьяна Ишеке кайса çурта çутма асăнса хунă укçа çеçчĕ. Çтаппан, арăмне хисепленипе, ку кĕмĕле илесшĕн марччĕ. Паян тӳсеймерĕ. «Татьяна каçарĕ... Пӳлĕхçĕ те çилленмĕ. Эпĕ мĕн таран нушаллине вĕсем аван пĕлеççĕ. Чипер ĕçлесе таврăнсан, Ишеке кайса çирĕм пуслăх çеç мар, хĕрĕх пуслăх та çурта лартăп», — тесе, турăш умне пырса тăчĕ. Укçана иличчен пӳлĕхçе кĕлтуса, яланхи пекех, вилнĕ ачисене, арăмне, ашшĕ-амăшне, аслашшĕ-асламăшне асăнса, вĕсене тутă пурнăç сĕнесшĕнччĕ. Чĕлхи çаврăнмарĕ. Халь хăй те выçлă-тутлă пурăннăран виллисене тутă пурăнма сĕнни вĕсенчен кулни пуласран хăрарĕ. Çавăнпа: «Сирĕн çири йывăр тăпрусем çăмăл пулччăр... Чунусем сĕтлĕ кӳлĕре çӳреччĕр», — терĕ, хăйне вăрăм çулта пиллĕхпе телей пама, киле юлакан кинĕпе мăнукне упрама ыйтрĕ. Вара, укçана илсе, тепĕр хут турăшсем çине пăхрĕ. Анчах кĕлтума мар, кăшт та пулин кăмăлне хытарас шутпа. Хыçра кинĕ хуйхăпа çунса ларать. Ун еннелле куççуллĕ куçсемпе çаврăнсан, тӳсейĕ-ши вăл? Самай вăхăтран Çтаппан хăйне хăй алла илчĕ, куçне шăлса типĕтрĕ те Анук еннелле çаврăнчĕ.

— Пӳлĕхçĕм çырлахтăр, кин... Ытлашши хуйхăрмах кирлĕ мар. Çăкăр тата вăрлăх илмелĕх ĕçлесе тупатăп та тырă акма тухнă çĕре таврăнатăпах... Эсĕ кунта... Ванюка упрама тăрăш...

Темле йывăр пулсан та, Анук кăштах лăпланчĕ.

— Эпĕ хуйхăрмастăп, ати. Пире, килте юлакансене, нимех те пулмĕ... Эсĕ таврăнасса хальхи пекех сывă та чĕрĕ кĕтсе илĕпĕр... Ĕнтĕ сĕтел хушшине лар-ха, апат çырткала. Инçе çула выçă хырăмпа тухса каяймăн...

— Пӳлĕхçĕм çырлахтăр, кин... Ахалех канăçсăрланатăн. Çиес килсен чĕнтерсе тăраттăм-и вара? Эпĕ кунта хам килте вĕт.

Хуняшшĕ çиесшĕн маррине тавçăрсан, Анук çур çăкăрне касса илчĕ те пештĕре чикрĕ.

— Ати, тыт! Унта яшка пĕçерсе çиме серте те тупаймăн. Инçе çула татăк çăкăрсăр тухса кайма çук.

Кинĕ ырă пулни, юлашки татăка çурмаран туса çиме хатĕрри Çтаппан кăмăлне пушшех хавшатрĕ.

— Кирлĕ мар, кин... Эпĕ аптрамăп-ха... Çиес килсен, çăкăр илмех укçа пур ман. Тата паянах ĕç тупасса та шанатăп. Çăкăр сире хăвăра кирлĕ... — терĕ те Çтаппан мăнукĕпе сывпуллашмасăрах тухса кайрĕ.

— Кайрĕ... — Хуняшшĕ хыççăн алăк хупăнсанах, суранĕ ыратнине тӳсеймесĕр йынăшса ячĕ Анук. Хăйне нихçанхинчен те ытларах пĕр-пĕччен, тăлăх-туратăн туйрĕ. Мăшăр куçĕнчен куççулĕ юхса анчĕ. Текех ăна чарма та тăрăшмарĕ вăл. Ачине тытса кăкăрĕ çумне чăмăртарĕ те, ун шакла пуçĕ çине вĕри куççуль тумлатса, хурлăхлăн пăшăлтатрĕ:

— Ах, мăнтарăн папаçăм... Аçу та çухалчĕ... Аслаçу та кайрĕ. Мĕн пулĕ-ши ĕнтĕ малашне. Мĕн курăпăр-ши эпир иксĕмĕр?..

Ванюк амăшĕ çине тĕлĕнсе пăхрĕ, çавăнтах хăй те хурланса макăрса ячĕ. Анук ывăлне чуптăва-чуптăва пăшăлтатрĕ:

— Ах, чунăм... папаçăм... Çуралма ĕлкĕртĕн çеç, хуйхă-па суйха аннӳ кăкăрĕнчи сĕтпех ĕçетĕн. Мĕнле ăраскал кĕтет-ши сана?.. Ӳссен мĕн курăн-ши эсĕ?.. Анчах ан макăр, папаçăм... Туррăн кăмăлĕ аслă. Тен, сана та пĕр тумлам телей пиллесе парĕ. Вăл часах таврăнĕ... — Юлашки сăмахне кам таврăнасси çинчен каланине Анук хăй те ăнланаймарĕ. Упăшки пирки пулчĕ-ши ку е хуняшшĕ пирки-ши?..

Нумайранпа кĕтнĕ кун çитрĕ. Ыран турă амăшĕн иккунине кĕлтума каймалла. Анук пулă кукăлĕ, чăкăт, йăва пĕçерчĕ те хуняшшĕ кучченеç хурса килнĕ карçинккана вырнаçтарчĕ. Ĕне туяннă хыççăн икĕ уйăх хушши пухнă сар çуне, вунă кĕренкерен кая мар, чĕресе тултарчĕ. Ана вăл Дусьăна парнелесшĕн. Хуняшшĕпе Микулана тата хисеплĕ вырăс çыннисене килти сăрана ĕçтерсе кăтартас кăмăлĕпе, уйăх каярах юхтарса пыл хутăштарчĕ те тимĕр кăшăллă пĕчĕк пичкене ярса йӳçĕтрĕ.

Упăшкипе курнăçас телейĕ çумне Анукăн тата тепĕр пысăк савăнăç хушăнчĕ. Унăн ывăлĕ тытмасăрах утма пуçлани ĕнтĕ эрне çитрĕ.

Тухса каяс вăхăт çывхарсан, Анук упăшки парса янă сатинран çĕленĕ кĕпине, пушмакне тăхăнасшăнччĕ. Тĕрĕллĕ çӳхе пир кĕпе тăхăнчĕ, урине вуникĕ пушăтран тунă çĕн çăпатине сырчĕ. Çакнашкал тумланасси пирки вĕсем Кĕтерук кумăшĕпе малтанах калаçса татăлнă. Ывăлне костюм, пушмак тăхăнтарчĕ.

Кĕтерук та хĕрачине йăтса килчĕ. Ашшĕпе амăшĕ хушнипе упăшки килне таврăнчĕ пулсан та, унăн пурнăçĕ çав-çавах салхуллă та тертлĕ. Якур таçтан укçа тупнă хыççăн, улпут патĕнче ĕçлеме пăрахса, кашни кунах ĕçме пуçларĕ, час-часах харкашкаларĕ. Анчах Кĕтерук, Анук хăйне пулăшнипе нимрен аптрамасăр пурăннăран, куçа курăнмаллах тӳрленчĕ. Хĕрачи те сывă та маттур ӳсет.

Ванюк, Кĕтерук хĕрачине курсан, яланах савăнать. Акă вăл халь те, Анахвиса йăтса кĕрсенех, алă çупса ячĕ. Кĕтерука саппун аркинчен тытса сĕтĕрме тытăнчĕ.

— Халех, халех, Ванюк, — терĕ те Кĕтерук хĕрачине минтер çине вырттарчĕ.

Ванюка та урлă сак çине хăпартрĕç. Вăл Анахвис умне пырса ларчĕ. Унăн пӳрнисене, хăлхисене, çӳçне тыткаласа выля пуçларĕ. Анахвис Ванюк çине хаваслăн пăхса кулчĕ.

Кĕçех Ванюк тегте хуткупăсне ярса илчĕ те хĕрача пуçĕ çинче тытса турткаларĕ. Кĕтмен çĕртен сасă пулнипе Анахвис шарт сиксе çухăрса ячĕ. Хĕрача çуйхашнинчен хăраса, Ванюк айккинелле тарса ларчĕ. Вĕсене курса тăракан икĕ амăшĕ хаваслăн кулчĕç. Ачисем выляни вĕсене рехетлентерет, савăнтарать. Анука ачисен çак айăпсăр вăййинче вĕсен пулăслăхри юратăвĕн пысăк туйăмĕпе туслăхĕ çуралассăн туйăнать. Кĕтерук çеç куна ĕненесшĕн мар.

— Нуша та терт курма çуралнă вăл, ман хĕр... — терĕ вăл.

— Кума, кунашкал калаçса турра ан çиллентер, — хирĕçлерĕ ăна Анук. — Хĕрача та çын мар-им? Акă, ик-сĕмĕрех илер-ха, Эпир хамăрпа тантăш каччăсенчен мĕнрен япăх пулнă? Е халь начар-им? Пурне те пултаратпăр, кума. Пĕрре те мухтанас шутпа каламастăп: ху пĕлетĕн, пирĕн килте пĕр арçын та çук. Хуçалăха япăха ятăм-и? Çук, чиперех тытса пыратăп. Шанатăп, кума... сан хĕрачу телейлĕ пулĕ. Акă; ӳссе çитĕç те, эпир вĕсене Ванюкпа иккĕшне мăшăрлантарса ярăпăр.

— Кума, кума... Эсĕ ытла та тахçан килес пурнăç çинчен калаçатăн...

— Çук, кума, тахçан мар. Ку вăхăт, пирĕншĕн çитнĕ пекех, вĕсемшĕн те çитĕ. Аса ил-ха, нумай пулмасть хамăр та хĕрачасем çеçчĕ. Халь амăшĕсем пулса тăтăмăр. Ун чухне эпир те ку вăхăт килессе сунманччĕ. Вĕсемшĕн те çавах...

— Сыв пулсан ӳсеççĕ те-ха... Анчах Ванюк Анахвисе пăхакан каччă пулать-и вара?..

— Анахвис мĕнрен начар? Çук, нимрен те начар мар. Курăн акă, вĕсем пĕр-пĕрне чунтан юратĕç. Эпир кăкăр сĕчĕпе пĕрле вĕсен чĕринче пĕр-пĕрне юратас туйăм çуратса çитĕнтерме тăрăшăпăр.

Кун хыççăн икĕ амăшĕ те ачисене тытса, хĕрӳллĕн чуп-турĕç. 

Пӳрте Сантăр кĕчĕ.

— Лаша кӳлсе тăратрăм!

— Халех каятпăр, атте. Япаласене тухса вырнаçтарма пулăш-ха.

Анукпа Сантăр сăра пичкине, карçинккапа чĕресе илсе тухса урапа çине вырнаçтарчĕç. Кĕçех Анукпа Кĕтерук ачисене йăтса тухрĕç.

Ануксем çула хускаличчен сехет çурă маларах Мавра Атăлкасси еннелле çул тытрĕ. Унта çитсен, ниçта та чарăнса тăмасăр, вулăс кантурне пырса, стражник ларакан пӳлĕме кĕчĕ.

— Мĕн çăмăлпа килтĕн, — ырă кăмăллă пек курăнма тăрăшрĕ Мошков.

— Тăхта-ха, Иван Митрăч, сывлăша çавăрса ярам. Васкаса утнипе сывлăш питĕрĕнсе çитрĕ.

— Лар-ха эппин, — пӳлĕмри пĕртен-пĕр пукан çине кăтартрĕ Мошков.

Мавра ларчĕ, çамки çинчи тарне шăлса типĕтрĕ, Ну, каласа пар, мĕнле çĕнĕ хыпар илсе килтĕн?

— Анук Хусана каять, — такам илтесрен хăранă пек, хуллен хуравларĕ Мавра.

— Анук Хусана каять?

Ия, Иван Митрăч, Анук ывăлĕпе Хусана каять. Хăйпе пĕрле пĕчĕк пичкепе пыл сăра, чĕрес тулли сар çу, чĕр пулă кукăлĕ, йăва, чăкăт илнĕ. Сăри çине пыл ярса лартнине хам куртăм. Унпа пĕрле Кĕтерук кумĕшĕ те хăйĕн хĕрачипе каять.

— Апла иккен... —тем шухăшланипе мăкăртатса илчĕ Мошков. — Хăçан каяççĕ?

— Паянах. Кăнтăрла иртсе анакан пăрахута ĕлкĕрме васкаççĕ.

— Мĕн ĕçпе каяссине шарламарĕç-и?

— Каларĕç. Турă амăшне кĕтсе илме каятпăр терĕç.

— Кучченеçĕ кам валли?

— Хуняшшĕ валли.

— Упăшкипе тĕл пуласси çинчен пĕр сăмах та тапратмарĕç-и?

— Çук, Иван Митрăч, акă пихампар пур, пĕр сăмах та тапратмарĕç, — Мавра сăхсăхса кăтартрĕ.

Мошков Мавра каласа панисенчен Анук упăшки патне каясса сисрĕ. Ун патне мар пулсан, хуйхине тусеймесĕр упăшки çинчен пĕр сăмахпа та пулин асăнса илĕччĕ. Тата хуняшшĕ валли ма çав тери нумай кучченеç илсе каймалла? Мавра илсе килнĕ хыпар пит кирлĕ-ха ăна. Куншăн ăна тӳлеме те тивĕç. Мошков кĕсйинчен пилĕк пус кăларса Маврана пачĕ:

— Ку сана çĕн хыпаршăн пултăр. Пĕрер кĕренке сушкă ил те мана сывлăх сунса çи!

Анука сутни Мавра кăмăлне ним чул та пăшăрхантармарĕ. Кунашкал ĕçсене тума Лукарье вĕрентнĕ ăна. Ахальтен мар ĕнтĕ Платун вилнĕ хыççăн Çтаппан килĕнче мĕн пулса иртнине сăнаса тăма полицейскисем ăна хушрĕç. Анчах вăл, стражник йӳнĕ тӳленипе кӳренсе, темĕн мăкăртаткаласа тухса кайрĕ.

Мошков пĕччен юлсан шухăша кайрĕ: малалла мĕн тумалла-ха? Хусанта Анука упăшки кĕтсе илессе ним иккĕленмесĕрех шанчĕ вăл. Ăна тытма мĕн таран пархатарлă самант! Кун хыççăн вăл начальниксен куçĕ умĕнче ӳсĕччĕ, ун çине Михха та ăшшăнрах пăха пуçлĕччĕ. Огуречникова та Михха тăрăшнипе станувуя куçараççĕ вĕт. Акă Атăлкассинче çурт-йĕр туса хатĕрлĕç те, вăл унта куçĕ. Мĕншĕн Мошков уретник пулма пултараймасть? Халь те ăна начарах шутлани туйăнмасть-ха. Ахальтен-и ĕçлеме вулăса янă. Михха та хурласах каймасть пулмалла.

Микулана йĕрлесе тытас тесен, Анукпа пĕрле ларса кайма кирлине Мошков аван ăнланать. Анчах вулăса пăрахса хăварма, пуринчен ытла Хусана çити кайма, уретникрен ирĕк çукки аптратрĕ ăна. Мĕнле майпа ку ирĕке ыйтса илес-ха? Кармăша çитсе киличчен Анук пăрахут çине ларса кайĕ. Вара тыт-ха вĕсене! Çук, тем пулсан та, ответлăха хăй çине илсе, ĕçе тытăнмалла, Вулăсран ыранччен тухса кайнипе темех пулмĕ-ха. Кунашкал вăл хальччен те кайкаланă вĕт. Нимех те сиксе тухманччĕ. Ми-кулана тытса килсен, уретник тĕлĕннипе йăвансах кайĕ.

Мошков, хваттерне таврăнса, полици тумне улăштарса тăхăнчĕ. Шăлавар кĕсйине револьвер чиксе, пристане тухса утрĕ.

Пристань çинче пассажирсем çу каçиччен те паянхи пек йышлă пулмаççĕ. Анчах кусем яланхи пассажирсем мар. Паян кунта чухăнсем, чирлĕ-чĕрлĕ, терт курса пурăнакансем турă амăшĕн иккунинчен ырлăхпа сиплĕх илсе кайма пухăннă. Вĕсем хушшинче хура тумлă манахсемпе манашкăсем явкаланса çӳреççĕ, мăнастирь е часовня валли укçа пухаççĕ, çветтуйсен сăнӳкерчĕкĕсемпе, хĕрессемпе суту-илӳ тăваççĕ. Вĕсем хушшинче мăйран кружка çакнă чиркӳ валли укçа пуханçи туса çӳрекен шарлаттансемпе шулĕксем те сахал мар.

Мошков, паллакан чăвашсемпе тĕл пуласран сыхланса, айккинелле кайса тăчĕ. Кунта ăна нумаях кĕтме тивмерĕ. Пристань патне çывхаракан тимĕр кăвак лаша кӳлнĕ лав çинче икĕ çамрăк хĕрарăм алăри ачасене тытса ларнине курсан, ку Ануксем иккенне тавçăрса илчĕ те вĕсене куçран çухатмасăр сăнама тытăнчĕ.

Сантăр лашине тăратсан, икĕ хĕрарăмĕ те урапа çинчен анчĕç.

— Кур-ха, кума! Мĕн чухлĕ халăх кунта? — тĕлĕнчĕ Анук.

— Хăрушла нумай, — Кĕтерук вырăнне хуравларĕ Сан-тăр. — Пурте турă амăшĕн иккунне кĕтсе илме каяççĕ-ши варй? Астăвăр, пăрахут çинче çăвар карса ан ларăр. Нимсĕрех тăратса хăварма пултараççĕ.

— Ан пăшăрхан, атте, сыхланкалăпăр. Сантăр билет илме ĕлкĕрнĕ çĕре пăрахут та çитрĕ. Вĕсем, япалисене йăтса, пăрахут çине кĕчĕç. Тăваттăмĕш класра пушă вырăн çук пулсан та, икĕ палламан çын Анукпа Кĕтерука хăйсен вырăнĕсене пачĕç. Çак вăхăтра ачисем ыйхăран вăранчĕç те, вĕсене тирпейлеме тиврĕ, Анукпа Кĕтерук Атăл хĕрринче ӳссе çитĕннĕ пулин те, пăрахут çине пуçламăш хут ларса курнипе кунта вĕсемшĕн пурте çĕнĕ тата хальччен курман япаласем çеç.

Малалла кайнăçемĕн илемлĕ те хаваслă Ванюк пассажирсене хăй çине ытларах та ытларах пăхтарчĕ. Кашниех унпала калаçма е выляма хăтланчĕ. Кам çырла, кам канахвет пама тăрăшрĕç. Ванюк амăшĕ хушмасăр нимĕн те йышăнмарĕ, çынсен кучченеçĕсене Анахвисе тыттарма хăтланчĕ, лешĕ тытма пĕлмен пирки, унăн çăварне чикме тăчĕ. Анук ирĕксĕрех ывăлне Анахвис патĕнчен илсе лартрĕ. Ванюка юлашкинчен пĕр вырăнта ларни йăлăхтарса çитерчĕ пулмалла. Вăл нар çинчен шуçса анчĕ те ӳке-ӳке алăк еннелле утса кайрĕ. Анук ун хыççăн пычĕ. Ачана инçех те мар ĕçлекен машинăсен шавĕ илĕртет иккен. Анук ăна йăтрĕ те, çын урисем çине пусасран сыхланса, машина тĕлне пырса тăчĕ. Кунта мĕн курни-илтнисем Анукшăн та тĕлĕнмелле туйăнса кайрĕç. Вăл, машинăсем мĕнле майпа ĕçленине ăнланмарĕ пулсан та, ку пăрахут чĕрине, çав чĕре ĕçлеме чарăнсанах пăрахут чупма чарăнасса тавçăрчĕ. Ванюка юлашкинчен ку та йăлăхтарса çитерчĕ пулмалла. Вăл амăшне каялла таврăнма чĕнчĕ.

Пăчă сывлăш, палуба çемçен чĕтренни ыйхă килтерет. Ларса пыракансенчен нумайăшĕ тĕлĕреççĕ ĕнтĕ. Анахвиспа Ванюк та çывăраççĕ. Анукпа Кĕтерук çывăрмарĕç, вĕсен пуçĕнче тĕрлĕ шухăш çаврăнать.

Кĕтерук пĕтĕмпех тĕн сĕрĕмĕн тыткăнĕнче пырать. Ана турă амăш иккуни айĕнчен тухсанах ывăл ача çуратассăн туйăнать. Вара пурте хисеплĕç. Унăн йăмăкĕсене текех хĕрача çуратакансем тесе хур кӳмĕç.

Анук турă амăш иккунне кĕтсе илме каяссине пуçĕпех манса пычĕ. Унăн чĕри, упăшкипе тĕл пулассине ĕмĕтленсе, хаваслăн вăркăшрĕ.

Пăрахут Хусана каçалапа тин çитрĕ. Анук хăйсене Дуся кĕтсе илĕ тесе шаннăччĕ. Халь илсе килнĕ мĕнпур кучченеçе Кĕтерукпа иккĕшĕ те йăтса тухас çук. Дуся пăрахут çине кĕрсе шырама тавçăрĕ-ши?

Пассажирсем пăрахут çинчен тухма тытăнсан, Ванюк та хускалчĕ, аллисемпе кăтартса темĕн калаçрĕ. Амăшĕ ăнланчĕ; Ывăлĕ ăна çынсемпе пĕрле кайма чĕнет.

Çтапптан кинĕ пăрахут çинчен ытти пассажирсемпе пĕрле тухасса кĕтрĕ. Пурте тухса пĕтрĕç. Кинĕ тухмарĕ. Вара ирĕксĕрех канăçсăрланма тытăнчĕ. «Пӳлĕхçĕм çырлахтăр, нивушлĕ килмерĕ? Е килте мĕн те пулин сиксе тухрĕ-ши?» Çтаппан, кĕтме тӳсĕм çитереймесĕр, пăрахут çине кĕчĕ.

— Ати! — хĕрарăм сасси илтĕнчĕ.

Çтаппан çаврăнса пăхрĕ те корма енчен кинĕ ачине йăтса килнине курчĕ.

Ванюк, аслашшĕне палласа, ун еннелле уртăнчĕ.

— А-а-э-э!..

Анук ывăлне палуба çине антарса тăратрĕ. Лешĕ, аллисене малалла тăсса, аслашшĕ патнелле утрĕ. Çтаппан куçĕнчен савăнăç куççулĕ сăрхăнса тухрĕ. Унăн мăнукĕ хăй тĕллĕнех чупакан пулнă.

Çтаппан васкаса пычĕ те ăна йăтса чăмăртарĕ.

— Ванюк, ывăлăм...

— Пирĕн япаласем нумай, ати, çавна пула тытăнса тăтăмăр. Атя йăтма пулăш! — терĕ Анук. — Эпĕ вырăс хĕрарăмĕ кĕтсе илессе шаннăччĕ.

— Вăл çук кунта.

— Мĕнле çук? Кĕтсе илме сăмах панăччĕ-çке!

— Кайран каласа парăп, кин.

Вĕсем Кĕтерук кĕтсе ларакан çĕре çитрĕç.

— Аван-и, кума! — çепĕççĕн чĕнчĕ Çтаппан.

— Аван-ха, хăвăр епле?.. — çавнашкалах хуравларĕ Кĕтерук. Вĕсем ал тытрĕç.

— Анахвис мĕнле, ӳсет-и?

— Турă ырлăхĕпе хуллен ӳсет.

— Эккей, э... Йăлтах хĕр пулнă. Тьфу! Тьфу! Тьфу! Ман куç ан ӳктĕр, кушак куçĕ ӳктĕр! — хăй тĕллĕн калаçса илчĕ Çтаппан: — Япаласем ăçта сирĕн?

— Акă, ĕнтĕ ман алсем пушах. Хам та йăтма пултаратăп.

— Юрĕ. Анчах пичкине хул хушшине хĕстерттер-ха, — сĕнчĕ Çтаппан.

Анук сăра пичкине Çтаппана тыттарчĕ. Хăй карçинккапа чĕресе йăтса тухрĕ.

Çтаппан килйышĕн савăнăçĕ пĕр çын кăмăлне çеç тивмерĕ. Ку çын Атăлкассинчи Мошков стражник пулчĕ. Кунта килнĕ чух вăл, Анука упăшки кĕтсе илессе ĕненнипе, ăна çăмăллăнах тытса каясса шаннăччĕ. Хăй тĕллĕн тытма май килмесен, ăçта пурăннине йĕрлесе пĕлсе, хулари полицейскисем пулăшнипе тытма шухăшланăччĕ. Анчах Мошков ĕмĕтленнĕ пек килсе тухмарĕ. Анука упăшки мар, хуняшшĕ кĕтсе илчĕ. Ун вырăнĕнче тепĕр стражник пулсан, аллипе сĕлтĕччĕ те, тепĕр пăрахут çине ларса, Атăлкассине таврăнĕччĕ. Мошков унашкал этем пулмарĕ. Ĕç пуçламăшĕнчех ăнманни ĕмĕте татма мар, Микулана тытас кăмăлне пушшех çивĕчлентерчĕ. Тата айăплă çынна хулара йĕрлес ĕç ăна ытла та пархатарлă пек туйăнчĕ.

Çтаппан çамрăк хĕрарăмсене Матĕрне пӳлĕмне илсе кĕчĕ те:

— Вăт, эпир те çитрĕмĕр, — терĕ.

Анукпа Кĕтерук, пĕр пăхсах пӳлĕм таса та капăррине курса, кунта хĕрарăм пурăннине тавçăрчĕç. Ав, малти стена çумĕнче арча ларнине асăрхарĕç. Кунашкал арча хĕрарăм пурăнакан çĕрте çеç пулма пултарать. «Нивушлĕ Евдокия Ларионовнăсем патне килсе кĕтĕмĕр?» Анчах ку шухăш Анука пушшех хускатрĕ. «Апла тесен хăй ăçта вăл? Мĕншĕн кĕтсе илмерĕ? Ку вĕсен хваттерĕ пулсан, Ми-кула ăçта? Вăл тӳрех ун патне ертсе кайма сăмах панăччĕ-çке?..»

— Микула ăçта? — хумханса ыйтрĕ Анук. Çтаппан кунашкал ыйту пуласса кĕтрĕ. Кинне хăвăртрах ывăлĕ патне кайса ярасшăн çунчĕ пулсан та, упранарах хуравларĕ:

— Ан пăшăрхан, кин... Вăхăт çитсен курнăçăр-ха.

— Ати, — тата хытăрах хумханса чĕнчĕ Анук. — Эсĕ темĕн пытарасшăн. Мана Евдокия Ларионовна кĕтсе илетĕп тенĕччĕ, вăл çук. Тӳрех Микула патне каятăп тенĕччĕ, ку та пулмарĕ.

— Пӳлĕхçĕм çырлахтăр, кин, халех ăнлантаратăп, — пăшăлтатнă пек каларĕ Çтаппан. — Леонид Сергеевич çапла ăс пачĕ пире. Эсĕ укçа ăçтан тупнине пачăшкă ахальтен пĕлесшĕн тăрăшман. Ăна, ахăртнех, тĕпчеме янă. Халь сан хыçран йĕрлесе килме пултарнă. Çавăншăн сана пĕчченех кĕтсе илтĕм. Микула патне илсе каймарăм...

Анук, йăлтах ăнланса, хăйĕн ăраскалĕшĕн тăрăшакан ырă кăмăллă вырăс çыннисене тав туса илчĕ. Кăштах лăпланнă пек пулса:

— Апла пурте сывах, пурте йĕркеллех-и? — терĕ.

— Ийя, кин. Эсĕ часах Микулана курăн.

— Евдокия Ларионовнăна та-и?

— Ăна та, упăшкине те курăн... Анчах паян мар, ыран... Халь эпĕ сире кунта хăваратăп.

— Ху ăçта каятăн?

— Микулана систерме. Вăл эсир килнине килменнине пĕлесшĕн.

— Кайса систер, кайса систер, ати. Вĕсем те сана курасшăн çунаççĕ те.

Çтаппан пĕчĕк Ванюка йăтса кайса ашшĕне кăтартасшăнччĕ, такам куçĕ тĕлне пуласран шухăшне сирчĕ те мăнукне амăшне тыттарчĕ.

— Эсир килти пекех пулăр. Кунта урăх никам та килес çук, сире никам та кансĕрлес çук. Çиес килсен, ав, шкапра мĕн кирли пурте пур. Духовкăра вĕри яшка, ăшаланă аш пур. Ĕçĕр, çийĕр. Эпĕ нумаях тăмăп.

Кĕтерук, ку таранччен сăмах хушмасăр тăнăскер, Çтаппан тухса кайсанах тĕлĕнсе чĕнчĕ:

— Хаклă кума...

Анук малалла каламасăрах ăнланчĕ. Çавăнпа Кĕтерука хăвăрт пӳлчĕ:

— Санран нумайччен пытарса усранăшăн ан çиллен. Ман Микула сывах. Мана пысăк терт кăтартнă укçана та вăл парса янă. Сана, чун юратнă кума, мана пĕр сăмахранах ĕненнĕшĕн пуçа çĕре тивертсех тав тăватăп. Ун чухне халăх тата пачăшкă умĕнче хама çĕр тӳсейми хур кӳтĕм пулсан та, эсĕ ĕненмерĕн. Эпĕ тӳрĕ хĕрарăмне ним иккĕленмесĕрех шантăн. Ку маншăн темрен те хаклă.

Çамрăк хĕрарăмсен куçĕсем шывланчĕç. Аллисенче ачисем пулмасан, вĕсем çак самантрах ыталанĕччĕç. Хăйсен юратнă туйăмĕсене ачисене чуптуса пачĕç.

Çтаппан çенĕкрен тухрĕ те тавралла сăнаса пăхрĕ. Шанăçсăр çын курăнманнипе урам тăрăх утса кайрĕ. Ăна хирĕç пĕр ушкăн çамрăк килет. Çтаппан вĕсем çине ахаль-тен çеç пăхрĕ пулсан та, кашнин аллинчех апат-çимĕç кутамкки пуррине, хăйсем килте тĕртсе тунă улача е йӳн йышши çитсă кĕпе тăхăннине, урисене тăла-çăпата сырнине асăрхаса, ку çамрăксем баржа çинче матросра ĕçленине тавçăрса илчĕ. Патнерех çывхарсан, пĕр çамрăкне палласа чĕнчĕ:

— Ваçли кум!

Лешĕ Çтаппана тӳрех паллайман пирки тĕлĕнсе тăчĕ.

— Эккей, паллаймарăн-и? — кулса ячĕ Çтаппан.

— Нивушлĕ эсĕ ку, кум?

— Эпĕ çав! — Ваçлине тăван ывăлĕ пек ыталаса илчĕ Çтаппан. — Ăçтан, мĕнле майпа килсе тухрăн кунта?

— Эпĕ Землянов хуçа баржи çинче ĕçлетĕп. Анатран тăвалла хăпаратпăр. Кунта баржана кăштах пушатса çăмăллатма чарăнтăмăр та апат-çимĕç илме тухрăмăр, — кĕскен каласа пачĕ Ваçли.

— Эсĕ мĕнле майпа килсе лекнĕ тата? Ху чĕнмен пулсан, палласа та илес çукчĕ сана.

— Пӳлĕхçĕ çырлахтăр, кум... Пурнăç тени теме те улăштарĕ. Кунта хам ирĕкпе килтĕм те крючникре ĕçлетĕп.

— Нихçан та шухăшлама пултарайман!

— Эпĕ те тăван яла пăрахса хăварăп тесе шухăшламанччĕ. Мĕн тăвас тетĕн, çавнашкал килсе тухрĕ...

Çтаппана кун çинчен калаçма йывăррине туйса, Ваçли урăх сăмах çине куçрĕ.

— Ну, ман кума мĕнле пурăнать унта? Хĕресне ывăлăм мĕнле ӳсет?

— Кин калама çук аван пурăнать. Ванюк ывăлу чупакан пулчĕ ĕнтĕ.

— Чăнах-и?

— Сан курасчĕ ăна, кум!

— Шел... Атăл лармасăр пыраймастăп. Анчах ку нимех те мар. Сывă пулсан курăп-ха, — пăшăрханарах каларĕ те Ваçли татах ыйтрĕ: — Микула кум çинчен ним сас-хура та çук-и?

— Микула çинчен-и? — Çтаппан çамантлăха шухăша кайрĕ: — «Куна та ĕçке чĕнсен мĕн пулĕ? Савăнăçран урăх ним те пулмĕ. Вĕсем пĕр-пĕрне ытла та нумай вăхăт курман вĕт. Анчах пыма вăхăт пур-ши унăн?» Ваçли ыйтăвĕ çине хуравламасăр хăй енчен ыйтрĕ: — Ак мĕн, кум, Хусанта нумай тăратăр-и эсир?

— Ик-виçĕ талăкран кая тăмастпăр пулмалла.

— Ку аван-ха. Баржа çинчен пĕр-икĕ талăка тухма пултараймастăн-и?

Çтаппан мĕн сăлтавшăн ыйтса пĕлме тăрăшнине Ваçли ăнлансах каймарĕ пулсан та, ахальтен маррине сĕмленсе хуравларĕ.

— Пултаратăп. Баржа çине кайса водоливран çеç ыйтмалла.

— Апла ыйтса тух-ха. Вара сана хĕресне ывăлна кăтартăп!

— Ăçта вăл?

— Килсен хăвах курăн!

— Юрĕ, кум. Çакна çеç кала: ăçта тĕл пулмалла сана? Е ăçта шыраса тупмалла?

— Баржа çинчен тух та çак вырăна кил, Кувта тĕл пулаймасан, «Русь» пристанĕпе хирĕç çурта пыр.

Вĕсем уйрăлчĕç.

Микула ăçта пурăннине пĕлнĕ пулсан та, Çтаппан кувта пуçламăш хут килчĕ. Алăка кил хуçи хĕрарăмĕ уçрĕ.

— Мана Соколов кирлĕччĕ.

— Эсир кам пулатăр?

—Эпир унпала пĕр заводра ĕçлетпĕр, — малтанах калаçса татăлнă пек хуравларĕ Çтаппан.

Кил хуçи хĕрарăмĕ, Çтаппана алăкран кĕртсе, Микула пӳлĕмне шаккарĕ:

— Саша! Сан пата çын килнĕ! Микула алăка уçрĕ.

— Аван-и! — хумханнине палăртасшăн мар хулленрех каларĕ Çтаппан.

— Килĕрех! Килĕрех! — хылăнса ӳкрĕ Микула. Чĕри хаваслăн тапма тытăнчĕ. Унăн çак самантрах арăмĕпе ывăлĕ патне тухса чупас, вĕсене ыталаса савас килчĕ.

— Пӳлĕхçĕм çырлахтăр, Микула, вĕсем те сана питех курасшăн. Анчах мĕнле те пулин тӳскелĕр ĕнтĕ.

— Ийя, атте... Нумаях кĕтме тивмĕ — курнăçăпăр...

— Сан валли урăх хыпар та пур ман.

— Мĕнле хыпар, атте?

— Кинпе пĕрле Кĕтерук кума та килнĕ.

— Чăнах-и?..

— Ку çеç те мар-ха. Урамра эпĕ Ваçли кумпа тĕл пултăм.

— Ку чăн та савăнмалла хыпар. Анчах кунта ăçтан килсе тухнă вăл?

— Вăл баржа çинче матросра ĕçлетĕп терĕ. Эпĕ ăна хăнана чĕнтĕм.

— Калама çук аван тунă, атте. Анукпа ывăлăма çеç мар, хаклă тус-йышсене те куратăп эппин!

— Леонид Сергеевич кăмăлсăрланмĕ-ши?

— Çук, çук, атте! Кăмăлсăрланма мар, пирĕн пекех савăнĕ. Вăл Ваçли кумсене тахçанах курасшăн, вĕсемпе паллашасшăн.

— Апла эсĕ кай, пире кĕтĕр. Эпир нумаях тăмăпăр, пырăпăр.

Çтаппан тухса кайсан, Микула хывăнса тумланчĕ те:

— Варвара Макаровна, эпĕ каятăп! — терĕ кил хуçи хĕрарăмне.

— Ăçталла?— яланхи пекех интересленчĕ лешĕ.

— Мăнастыре, турă амăшĕн иккунне йăтса килме каятăп.

— Сăваплă ĕç тума каятăн, Саша,.. Эпĕ те пырăттăм, утса çитеймесрен хăратăп. Ман чĕри те кăштах ашкăнкалать. Мăнастыре çитме çирĕм çухрăм утмалла, теççĕ. Турă каçартăрах ĕнтĕ çылăхсене...

— Эпĕ виçмине ирхине тин таврăнатăп. Ку хушăра вăхăта йăлтах кĕлтуса ирттерĕп, — астутарчĕ Микула.

— Кĕлту, Саша. Маншăн та кĕлту. Турă телей патăр сана.

Микула пӳлĕмрен тухса кайрĕ.



II


Ваçли тус-йышĕсене Атăл çыранĕ хĕрринче хуса çитрĕ те тăван пек хаклă çынпа тĕл пулни тата хăйне хăнана чĕнни çинчен каласа пачĕ. Лешсем Ваçлишĕн вахта тăма та унсăрах шыв тăкма килĕшрĕç. Баржа çине çитсен, Ваçли тӳрех водолив патне кĕчĕ, икĕ талăка ирĕке яма ыйтрĕ. Водолив чарса тăмарĕ.

Çыран хĕррине тухсан, Ваçли Кĕтерукпа иккĕшĕн мăнкунта хĕресне ывăлне кĕпе парнелемелле пулнине аса илчĕ. Хăй васкарах ĕçе тухса кайнипе Ванюка кĕпе тăхăнтартайманччĕ. Тата килте пулсан та, Çтаппансем патне Кĕтерукпа пĕрле кайма май çукчĕ. Якур ытла та кĕвĕçнине вăл та пĕлет. Халь, çакна аса илсен, Ваçли икĕ аршăн сатин, кăнахвет, премĕк, булка, кăлпасси, пулштух эрех илсе, пурне те пĕр хутпа чĕркесе çыхрĕ те кĕтме калаçса татăлнă вырăна пычĕ. Кĕçех Çтаппан та пырса çитрĕ.

— Эсĕ ĕлкĕрнĕ те-çке? — хаваслăн чĕнчĕ Çтаппан.

— Ĕлкĕртĕм.

— Атя, кайрăмăр.

Вĕсем часах икĕ хутлă йывăç çурт патне пырса тухрĕç. Айккинчи алăкран кĕрсе çухалчĕç.

Мошков чĕри тискер кайăк мулкач йĕрĕ çине ӳкнĕ пекех тапма тытăнчĕ. Вăл Микулана палламан пирки, Ваçлие çав шутласа, хӳтлĕхрен тухрĕ, чӳрече патне чупса пычĕ. Вăрттăн пăхса сăнама тытăнчĕ.

Çтаппанпа Ваçли пӳлĕме кĕчĕç. Çамрăксен тĕлпулăвĕ, чăн та, тĕлĕнмелле пулчĕ. Вĕсем сăмах чĕнеймесĕр тăчĕç. Çтаппан çеç çамрăксем мĕнле кăмăллине асăрхайманнипе:

— Куртăр-и, эпĕ сирĕн пата мĕн таран хаклă хăна илсе килтĕм! — терĕ шăплăха сирсе.

Анук тăна кĕрсе Ваçлине алă пачĕ:

— Кум, салам!

— Салам, салам! — хăйне аран тыткаласа хуравларĕ Ваçли.

— Ав мĕнле маттур ача эсĕ... — Ваçли хут тĕркине салатрĕ те Ванюка кăнахвет, премĕк тыттарчĕ. Малалла вăл сатинне, эрехпе кăлпассине кăларса хурасшăнччĕ. Йăла хушнă пек хреснамăшĕпе пĕрле парнелемеллине аса илчĕ те Кĕтерука ал памасăр кӳрентерме пултарнăшăн хăйне хăй ӳпкелерĕ.

Кĕтерук юлашки вăхăтра хăйне канлĕрех туя пӳçланăччĕ. Унăн мĕнпур ĕмĕт-шухăшĕ, турă амăшĕн иккуни айĕнчен тухса, ывăл ача çуратассиччĕ. Ваçлие курсан, Кĕтерука каллех урăх шухăшсем тыткăна илчĕç.

Ваçли, хумханнине пытарса, Кĕтерука алă пачĕ: — Кума, каçар тархасшăн... Хĕресне ывăла курнипе сана саламлама ĕлкĕреймерĕм.

Ваçлин ӳрĕк-сӳрĕкрех сасси Кĕтерук чĕрине лăплантара пуçларĕ. Çапах ку çамрăк ун ăшĕнче пурăнакан Ваçли пек туйăнмарĕ. Анчах, аллисем сĕртĕнсенех, чĕрисенче сӳнмен юрату хыпса илчĕ. Ваçли аран-аран малтанхи сассине тупрĕ.

— Кума, эпир хĕресне ывăл умĕнче парăмлă.

— Çапла... — çирĕплетрĕ Кĕтерук.

— Эсĕ килĕшсен, ку парăма татма та пулать. Кунашкал майлă вăхăта урăх нихçан та тупаймăпăр.

Кĕтерук Ваçли сĕннипе савăнсах килĕшрĕ. Кунашкал майлă вăхăт урăх килмессе те ăнланать. Кĕпелĕх илме укçа çуккипе:

— Эпĕ хатĕрлеймен-çке, — терĕ.

— Уншăн ним пăшăрханмалли те çук, кума. Пирĕн пурте хатĕр...

Ваçли васкаса сĕтел патне пычĕ. Кĕпелĕх сатин, булка, кăлпасси тата пулштух эрех кăларса лартрĕ.

— Ман шутпа, куна Анук кумапа Çтаппан кум та йышăнмасăр тăмĕç. Кĕпине çĕлемен те ĕнтĕ, пырĕ, Кĕтерук кума киле таврăнсан çĕлесе парĕ.

— Хаклă тусăмсем... Эпĕ пĕтĕм чун-чĕререн хавас. Эсир Ванюк телейĕшĕнех-и иксĕр тĕл пултăр, — килĕшсе сăмах хушрĕ Анук.

— Эпĕ те хавас. Халь сире кăштах хăна тăвам-ха. Унсăрăн эсир выçă хырăмпа çитес çĕре те çитеймĕр, — терĕ Çтаппан.

Пӳлĕмре хуллен калаçнине Мошков ăнланаймарĕ. Çтаппан ертсе килнĕ çамрăк çын Микула иккенне тата ытларах ĕненсе, ĕнтĕ тытса каймалли çеç юлчĕ тесе шутларĕ. «Анчах мĕнле-ха? Акă, пӳлĕме кĕрес те револьверпа хăратса илсе тухас! Çук, кунашкал ĕç тухмĕ. Вăл хăратнипе парăнас этем мар. Луччă хулари полицейскисене чĕнсе килес те çыхса пăрахас».

Шăп çак вăхăтра çывăхри трактиртен таврăнакан Костьăпа Емелька Матĕрне пурăнакан пӳлĕм чӳречинчен ют çын пăхса тăнине асăрхарĕç.

— Мĕнле этем ку! Мĕн кирлĕ ăна? — тĕлĕнсе пăшăлтатрĕ Костя.

Костя пуçне хăнăхнă чăрсăрла шухăш пырса кĕчĕ:

— Халь пĕлетпĕр. Эпĕ çав кĕтесре пытанса тăратăп. Эсĕ тепĕр енчен хупăрла ăна. Вара вăл тӳрех ман ума чупса тухĕ.

— Шапаç! — пĕр сăмахпа килĕшрĕ Емелька.

Иккĕшĕ икĕ еннелле уйрăлчĕç.

Мошков ниепле хăрушлăха та кĕтмесĕр чӳречерен пăхса тăнă вăхăтра сасартăк сылтăмран çын сиксе тухрĕ те хаяррăн кăшкăрса ячĕ:

— Кунта вăл! Тытăр ăна!

Мошков шарт сиксе сулахай еннелле ыткăнчĕ. Пӳрт кĕтессине çитсен, ăна тепĕр çынни ярса тытрĕ те сасă кăларма ĕлкĕриччен çĕре пĕтĕрсе ӳкерчĕ.

— Тсс!.. Чĕлхӳне çыртнă пултăр! Ахаллĕн шапаç!..

— Паллаймарăн-и? — Емелька çитсе ыйтрĕ.

— Çук, хальччен çакланман çăрттан ку, — хуравларĕ Костя. — Кала, кам эсĕ? Тата çын чӳречинчен мĕн пăхса çӳретĕн?

Мошков тăна кĕрсе çитейменнипе ним те чĕнеймерĕ.

Крючниксене ку пушшех иккĕлентерчĕ. «Явăл пуçĕ, хĕç-пăшалсăр пулас çук кунашкал этем, ăнсăртран чиксе пăрахасран хăрушă», — шухăшласа илчĕ те Костя ухтарма хушрĕ.

Мошков аран тăна кĕчĕ. «Е револьвера туртса илсен? Пĕтне пуçĕ çавă пулĕ!» Çанçурăмĕ çине сивĕ тар тапса тухрĕ. Вăл кăшкăрса пулăшу ыйтма шут тытрĕ. Анчах çăварне уçма ĕлкĕрсенех, ăна Костя алсатулĕпе хупласа хучĕ. Мошков çăлăнасшăн тапкаланчĕ. Костя ăна чăмăрĕпе аяккинчен тăрăслаттарса антăхтарчĕ. Çак вăхăтра Емелька ун кĕсйинчен револьвер туртса кăларчĕ.

— Кур-ха, мĕнешкел тетте чиксе çӳрет вăл?..

Ĕнтĕ Костя та тĕлĕнсе кайрĕ. Вĕсен умĕнче, кирек мĕн пулсан та, вăрă-хурах е полицисен шпикĕ?

— Кам эсĕ? — ыйтрĕ унран Костя тепĕр хут. Мошков камне пытарнипе ыррине курас çука ăнланчĕ.

Чăвашсене хăратма хăнăхнă сассине тупса:

— Эсир влаçра тăракан çын çине тапăнтăр. Куншăн сире аслă патшан çирĕп саккунĕ тăрăх айăплĕç, — терĕ.

Ку хыпар крючниксене шиклентерчĕ пулсан та, вăраха пымарĕ. Палламан çын суйма та пултарать.

— Апла иккен, — хирĕç чĕнчĕ Костя, — ăçти влаçра тăракан этем вара эсĕ?

— Эпĕ стражник. Халь револьвера тавăрса парăр та ырă пуç чухне ман çумран сирĕлĕр!

Мошков, пĕрре пăхсах чăваш хресченĕсен сехрине хăпартма хăнăхнăскер, хăй камне каланă хыççăн ку çынсем каçару ыйтасса, хĕçпăшалне хăварса тарасса кĕтрĕ.

Хăйсен умĕнче городовой пулсан, крючниксем чăн та хăраса кайĕччĕç. Стражншс тенине илтсен, вăл ял хушшинче ĕçлекен полици иккенне пĕлсе, кăмăлĕсене хытарчĕç. Вĕсем çакна та пĕлеççĕ: инçетрен килнĕ стражник чӳречерен пăхать пулсан, кама та пулин йĕрлет. Иккĕленмелли çук, Çтаппан кинне йĕрлесе килнĕ ку. Крючниксем ирĕксĕрех çуйланчĕç. Тус-йышне хăрушлăхран хăтарас кăмăл-шухăшсем çуралчĕç. Тĕплĕрех вăлтса камне пĕлме шут тытрĕç.

— Ăçтан килнĕ эсĕ? — ыйтрĕ Костя.

Ку этемсем пăрахса каяс вырăнне татах тĕпчеме хăтланни Мошкова килĕшмерĕ. Вăл юнаса хуравларĕ:

— Эпĕ ăçтан килнипе сирĕн нимле ĕç те çук. Хăвăртрах револьвера тавăрса парăр та ярăр мана!

Крючниксем стражник каланине илтмен пекех пулчĕç.

— Эпир эс ăçтан килни, мĕншĕн çын чӳречинчен пăхса çӳрени çинчен ыйтатпăр. Каламасан хăвна ху ӳпкеле. Халех пыршуна кума пуçлатпăр, — юнарĕ Костя.

— Мана тивме саккун çук. Астăвăр, уретнике каласа паратăп! Станувуй патне çырса пĕлтеретĕп!—кăшкăрса ячĕ Мошков. Ана çавăнтах аякĕнчен тăрăслаттарса шăплантарчĕç.

— Кала, ăçтан килнĕ эсĕ? — çинерех тăрса тĕпчерĕ Костя.

Ик-виçĕ хут та аякран тăрăслаттарни ку çынсем хăпса каяс шутлă маррине ĕнентерчĕ. Крючниксем юнани хăрушлăрах курăна пуçларĕ. Пуринчен ытла револьвера илсе каясси çуйлантарчĕ Мошкова. Вара Çĕпертен хăтăлас çук. Стражникĕн хресчен сехрисем хăпнине курса савăнма хăнăхнă хура чунĕ пуçламăш хут вилесле хăраса ӳкрĕ.

— Эпĕ Атăлкасси вулăсĕнчен...

Крючниксем каллех пĕр-пĕрин çине тĕлĕнсе пăхрĕç.Çтаппан çав вулăсраннине вĕсем питĕ аван пĕлеççĕ.

— Илтрĕн-и? — систерчĕ Костя.

— Илтрĕм, — хуравларĕ Емелька.

Мошков мĕнне ăнланмарĕ. Тĕрĕссине пĕлтерсе хăтăлма май пур тесе малалла каларĕ:

— Эпĕ кунта тахçанах суд умне тăма тивĕç çынна йĕрлесе тупрăм. Эсир чăрмантарнипе вăл тарса хăтăлĕ. Вара пĕтĕм инкекĕ сирĕн пуçăр çине ӳкĕ!

— Айăплă çынни кам вара? — çемçен ыйтрĕ Костя.

— Энĕшкассисем, Николай Степанов ятлă. Эп чӳречерен пăхнă пӳлĕмре унăн ашшĕпе арăмĕ те пур. Хăвăрах ăнланмалла ĕнтĕ: ман çине тапăннипе мĕн таран айăпа кĕтĕр эсир? Револьвера парăр та ман çумран сирĕлĕр. Вара эпĕ каçарма та хатĕр.

Крючниксем хăйсен аллине тус-йышĕн тăшманĕ çакланнине йăлтах пĕлсе çитрĕç. Усала тавăрас çиллисем вĕресе хăпарчĕç.

— Шапаç! — терĕ сасартăк Костя.

— Шапаç! — çирĕплетрĕ Емелька.

Мошков тата мĕн те пулин калама е кăшкăрма ĕлкĕриччен—çăварне хăй карттуснех тĕркелесе чикрĕç. Пиçиххине салтса илсе, аллисене каялла çыхрĕç. Мĕн тумалли çинчен малтанах калаçса татăлнă пек, ăна икĕ енчен тытса малалла танкăлтаттарчĕç. Револьверне кĕсйинех чикрĕç те хăйне уборнăй шăтăкне чикелентерчĕç.

Самай кайсан, Емелька сăмах чĕнчĕ.

— Степана систерес пулать. Упранччăр.

— Ман шутпа, систерме кирлĕ мар, — килĕшмерĕ Костя. — Пăлханма пултараççĕ, ыранхи кунĕ те пăсăлĕ. Халь ку стражникрен ним хăрамалли те çук. Ан пăшăрхан, вăл текех Степăсем хыççăн сĕтĕрĕнсе çӳреймĕ.



III


Çтаппан урама тухса астукаларĕ те, ют çын çуккине ĕненсе, пӳлĕме таврăнчĕ.

— Ĕнтĕ кайма та вăхăт.

— Ăçталла? — хăвăртрах пĕлес килнипе ыйтрĕ Ваçли.

— Кум, ăçталла каяссине пĕлмесен те пырĕ. Сана водолив тепĕр ирччен янă-и? Янă. Ытти, эсĕ ăçта пулса мĕн тăвасси, пĕтĕмпех ман ĕç. Ăнлантăн-и? — кулкаласа хуравларĕ Çтаппан.

— Ăнлантăм, — килĕшрĕ Ваçли.

— Апла акă, тыт! — Çтаппан сăра пичкине Ваçлие илсе пачĕ. Хăй карçинккапа чĕресе йăтса пӳлĕмрен тухрĕ.

Урам хушшинче çынсем курăнсах каймарĕç, ним сас-чĕвех те илтĕнмерĕ. Каç шăплăхне парăнса, пурте чĕмсĕрленсе утрĕç. Анук хуняшшĕ хăйсене Микула хваттерне илсе каясса ĕненсе пырать. Анчах урам вĕçне çитсе Атăл хĕрринелле пăрăнсан, шухăша кайрĕ: «Ăçталла ертсе каять вăл пире?»

Çтаппан вĕсене çыран хĕррине ертсе пычĕ.

— Вăт, çитрĕмĕр те!

Ĕнтĕ Ваçли те тĕлĕнчĕ: «Ăçта килтĕмĕр эпир? Кунта пĕр кимĕрен урăх нимĕн те çук-çке?» Ăçта кайса мĕн тăвассине Çтаппан хăй çине илнине астуса ыйтмарĕ.

Çтаппан карçинккапа чĕресе кимĕ çине лартрĕ.

— Кум, пичкене илсе кил кунта, — хушрĕ вăл Ваçлие, — Ĕнтĕ пурсăр та ларăр!

Çтаппан кимме турех Атăлăн тенĕр çыраннелле тытни пурне те хумхантарчĕ, анчах нихăшĕ те сăмах пуçарса ыйтма хăяймарĕç, «вырăна çитĕпĕр те пурте паллă пулĕ» тесе шутларĕç. Ванюк çеç лара-тăра пĕлмерĕ. Бакенсен хĕрлĕпе шурă хунарĕсене, пристань çумĕнчи пăрахутсем тĕрлĕ çутасемпе йăлтăртатнине пăхса хавасланчĕ. Вĕсем еннелле кăтартса темĕн пакăлтатрĕ.

Вĕсем çыран хĕррине çывхара пуçларĕç. Каç тĕксĕмĕ витĕр çӳллĕ те чăнкă сăрт талккăшĕнче ял курăнсан, Анук ирĕксĕрех тĕлĕнчĕ: «Мĕнле пурăнаççĕ-ши кунта?» Анчах çыран хĕрринче арçынпа хĕрарăм тăнине астусан, ял çинчен шухăшлама пăрахрĕ. Микула сăн-сăпатĕнчен, тумĕнчен питех улшăннă пулсан та, арăмĕ ăна пĕрре пăхсах палласа илчĕ. Чĕри хаваслăхпа тулнине тӳсеймесĕр ачине чуптăва-чуптăва çепĕççĕн пăшăлтатрĕ:

— Ванюк, пепкем... Атте тесе кăшкăр... Атте... Ванюк, амăшĕ хыççăн калама хăтланса, кăшкăрса ячĕ:

— А-а-э-э!..

Ан тив, ывăлĕ çыран хĕрринче кам тăнине пĕлмесĕрех кăшкăрчĕ пултăр. Ашшĕ чĕри пурпĕр илтрĕ ăна. Хăйне чĕннĕ пекех йышăнса, сасă пачĕ:

— Ванюк... Эпĕ кунта!..

Кимĕ çыран хĕррине çитсе перĕнсенех, Ваçли сиксе тухрĕ те тĕлĕннипе ним шарламасăр тăчĕ. Хăй умĕнче мĕн ачаран пĕрле выляса ӳснĕ тата çичĕ уйăх каярах çухалнă тус-йышĕ тăнине ĕненес те килмерĕ унăн.

Микула васкаса пырса Ваçлие ыталарĕ:

— Кум, салам...

«Ним иккĕленмелли те çук, çавă ку!» — юлашкинчен тăна кĕчĕ Ваçли. Пĕтĕм чун-чĕринчен хавасланчĕ.

— Турă çырлахтăр, ăçтан сиксе тухрăн эсĕ?

— Кун çинчен пĕр тăрук каласа пама хĕн, кум. Акă, киле çитсе вырнаçсан каласа парăп. Халь паллаштарам-ха сире. — Микула çавăнтах вырăс хĕрарăмĕ енне çаврăнчĕ:— Матрена Игнатьевна, паллашăр тархасшăн: ку Ваçли, пĕрле выляса ӳснĕ тус-йышăмăр, Ванюк хреснашшĕ.

— Çав тери хавас... — çемçен саламларĕ Матĕрне. Анука курсанах тăван пек ыталăп тесе шутланăччĕ вăл. Халь çухалса кайрĕ: кимĕ çинче икĕ çамрăк хĕрарăм, иккĕшĕн аллинче те пĕчĕк ача. Хăшĕ-ши Анук? Çтаппан тăн илме май пачĕ ăна. Кĕтерукпа хĕрачине çыран хĕррине тухма пулăшрĕ те:

— Матрена Игнатьевна, паллашăр, ку пирĕн хисеплĕ кума, мăнукăн хреснамăшĕ, — терĕ.

Матрена ăна хаваслăн ыталаса саламларĕ.

Çав вăхăтра Çтăппан Анукпа ачине çавăтса кăларчĕ:

— Матрена Игнатьевна, ку пирĕн кин. Матĕрне Анука пырса ыталарĕ.

— Хаклă кинĕм... Эсĕ килнĕшĕн пĕтем чунтан савăнатăп. Мĕнле çиткелерĕр?..

Палламан вырăс хĕрарăмĕ хисеплĕ йышăнни Анук кăмăлне çĕклентерчĕ.

Анук умне Микула пырса тăчĕ.

— Анук, аван-и?..

Аван... — хумханса хуравларĕ Анук. Упăшки аллисене ывăлĕ патне тăсрĕ. Ванюк ютшăнса амăшĕн кăкăрĕ çумне тĕршĕнчĕ.

— Ванюк, савăнăçăм... Аçу ку... Пыр ун патне.,.— йăпатрĕ ывăлне Анук.

— Акă мĕнле куштан эсĕ. Аçуна та палласшăн мар?

— Ман пата килес-и? Маттур! Аçуна çапла кирлĕ-ха ăна. Текех санран тарса ан çӳретĕр, —хаваслăн кулса каларĕ те Çтаппан Ванюка тытрĕ. — Микула, сана ĕнтĕ пичке йăтма тивет.

— Мĕн тăвас тен, ывăлăм йышăнмарĕ пулсан, йăтма та тивĕ, — шӳтлерĕ Микула.

Çтаппанпа Матĕрне пуринчен малта утса пычĕç. Вĕсен хыçĕнчен — Микулапа Анук. Чи кайра—Ваçлипе Кĕтерук. Пĕр мăшăрĕ те калаçу пуçарса яраймарĕç. Çтăппанпа Матĕрне мĕн тумалли, мĕн кирли çинчен малтанах калаçса татăлнă. Ыран вĕсем венчете тăрса хăйсен туслăхне ĕмĕрлĕхе тĕвĕлĕç. Çак ĕç çине Анук мĕнле пăхасси кăна канăçсăрлантарать вĕсене, апла пулин те ун çинчен сăмах хускатса кăмăлĕсене пăсасшăн пулмарĕç.

Микулапа Анукăн калаçмалли тем чухлехчĕ. Анчах тĕл пулни ытла та савăнтарнипе тивĕç сăмах тупаймарĕç. Çапла самай вăхăт чĕмсĕрленсе пынă хыççăн Микула кулса ячĕ.

Мĕнрен кулатăн эсĕ? —тĕлĕнчĕ Анук.

— Пĕлетĕн-и, мĕне аса илтĕм?.. Баржа çинчен таврăнса пуçламăш хут тĕл пулнă каç та эпир çакнашкал ним шарламасăр пынăччĕ.

— Куна эпĕ те астăватăп, Микула. Ун чухне хĕллеччĕ, сивĕ каçчĕ. Эсĕ мана Элекçей çумне хушса кĕвĕçрĕн. Çиллине шăнараймасăр айăпсăр йытта та ятларăн.

— Пулнă пуль ун пекки те, — аванмарланчĕ Микула. — Халь мана çакă тĕлĕнтерет: кĕçĕр темиçе уйăх хушши уйрăлса пурăннă хыççăн тĕл пултăмăр та каллех ун чухнехи пек шарламасăр пыратпăр.

— Куншăн эсĕ айăплă, Микула.

— Эпĕ-и?

— Ийя. Эпĕ хăнана килнĕ çын. Хăна калаçу пуçарнине ăçта курнă эсĕ?

— Эсĕ ыйтса пĕлме тăрăш. 

Анук кăштах шухăшласа пычĕ те:

— Ку хĕрарăм кам вара? — терĕ.

— Ку хĕрарăм-и?..

Ашшĕ ун çинчен тахçанах каласа панă Микулана. Анчах Анук мĕн шухăшланине пĕлес килчĕ.

— Сан шутпа, кам пек туйăнать?

— Кимĕпе çыран хĕрринелле çывхарнă чухне санпа юнашар тăракан хĕрарăма Евдокия Ларионовна тесе шутланăччĕ. Вăл пулмарĕ иккен. Вара сире паллакан хĕрарăм пире кĕтсе илме килнĕ тесе шутларăм.

— Кĕçех эсĕ те паллăн ăна, — шӳтлерех каларĕ Микула.

— Уншăн нимĕн те иккĕленместĕп. Эсир паллакан çынпа эпĕ те паллашăп. Çак çеç пăшăрхантарать: вăл камне мĕншĕн уççăн каласа памастăн-ха? Каллех йăрăс-и? Пытармастăп, Микула, сан йăрăссем маншăн халь те ытла хакла тăчĕç...

Микула чĕри ыратса кайрĕ. Вăл çавăнтах Анук пысăк терт тӳссе ирттернине аса илчĕ. Ăна йăпатма тăрăшрĕ:

— Анук, каçар... Ку хĕрарăмра ниепле йăрăслăх та çук. Сана çав тери ăшшăн йышăннăран вăл камне хăвах тавçăрса илеймĕн-ши тесе çеç каларăм.

— Микула, ан тĕлĕнтер. Нихçан курман çын камне ăçтан тавçăрăп-ши?

— Пĕлетĕн-и... ку хĕрарăм ыран—ман тăван мар анне, сан хуняму пулĕ.

Анук пушшех тĕлĕнчĕ. Тата ĕненес те килмерĕ унăн.

— Кай, Микула, эсĕ темĕн кирлĕ мара сӳпĕлтететĕн?

— Сан вырăнта пулсан, эпĕ те ĕненмĕттĕм. Анчах ку иксĕмĕр юнашар утса пынă пекех тĕрĕс. Атте ытлашши ватах мар-ха. Ĕмĕре ма тăлăх-туратла ирттермелле. Ан тив, вăл та çемьеллĕ пултăр. Эпĕ хам енчен хаваспах килĕшрĕм. Халь ĕç сан çинче тăрать. Эсĕ мĕн калăн?

Анук чунĕ пăшăрханчĕ.

— Ăçтан тăлăх-турат вăл? Эпир ун çемйи мар-и мĕн?

— Ун çемйи те-ха... Çапах ĕлĕкхи мар. Эпир иксĕмĕр ашшĕпе амăшĕ ĕнтĕ. Вăл пĕчченех. Кирек мĕнле пулсан та, сан ху сăмахна калама тиветех.

Анук ӳпкелесе илчĕ:

— Микула, ан култар, тархасшăн! Халь ман сăмах мĕне пĕлтерĕ вăл? Ĕçне тунă чухне манран ыйтман вĕт!

— Кăлăхах апла шутлатăн. Аттепе ку хĕрарăм эпир килĕшнине курасшăн. Вĕсем, арлă-арăмлă пулса, пирĕнтен уйрăласшăн мар, пушшех те тăванла пурăнасшăн.

Анук чĕри кĕвĕçсс тапма тытăнчĕ. Такам, пачах палламан ют хĕрарăм ун ырă чунлă хуняшшĕне туртса илесшĕн. Çакăнпа пĕрлех Анук упăшки шӳтлемессе тата кутăнлашса ним тума та пултарайманнине аван ăнланать. Хуняшшĕ, чăн та, ку хĕрарăмпа арлă-арăмлă пурăнса кайсан, хĕрарăмĕ, ахăртнех, Анук хирĕçнине аса илĕ те, кирлĕ мар çĕртенех харкашу тухĕ.

— Хамăн шухăша кама каламалла ман?

— Мана каласан та юрать. Эпĕ аттене пĕлтерĕп.

— Апла тесен, турă телей патăр вĕсене...

— Анук, эсĕ килĕшессе шаннă эпĕ. Ĕнтĕ пирĕн савăнăç тата туллирех пулĕ.

Килĕшӳ сăмахне каланă хыççăн Анук кăмăлĕ йăлтах уçăлчĕ.

— Ати кăмăл-шухăшне хирĕç тăма мĕнле хăю çитерĕп эпĕ!

— Тĕрĕс, Анук... Атте кăмăлне хирĕç тăма тивĕç çук пирĕн.

Вĕсен калаçăвĕ çакăнпа вĕçленчĕ.

Ваçлипе Кĕтерука сăмах пуçарма тата йывăртарах пулчĕ. Юри пĕр-пĕринчен ютшăннă пек кăтартасшăн, çул тăршшĕпе те пĕр хут çеç, ăна та пулин ирĕксĕртен тенĕ пек, ыйтрĕ Ваçли:

— Якур мĕнле пурăнать?

— Чиперех... — кĕскен хуравларĕ Кĕтерук.

Çапла вĕсем вырăсла хапха умне пырса тăчĕç. Хапхинчен сулахайра—тимĕр витнĕ пилĕк стеналлă пӳрт, сылтăмра — темĕнле çӳллĕ хуралт. Матĕрне, пĕчĕк хапхине уçса, пурне те кĕме сĕнчĕ. Кайри пӳртре вăл Микулапа Ваçли аллинчи пичкепе карçинкка, чĕресе илсе кăмака умĕнчи тенкел çине лартрĕ.

Матĕрнепе Çтаппан, Микулапа Анук çеç килессе кĕтсе, кĕçĕр апат-çимĕç лартса чăрманма та шутламанччĕ. Килсенех вĕсене иккĕшне улах-туса пама килĕшнĕччĕ. Кĕтмен çĕртен тепĕр мăшăр килсе тухни, вĕсем арлă-арăмлă маррипе икĕ вырăн тупма тивесси урăхла шухăшлаттарчĕ. Çавăнпа Матĕрне хăнисене вырнаçма сĕнчĕ те сăмавар лартма васкарĕ. Сĕтел çине апат-çимĕç хатĕрлеме тытăнчĕ.

Микула ывăлне алла илесшĕн пулчĕ, лешĕ çав-çавах ютшăнчĕ.

— Ну, кум, каласа пар ĕнтĕ, кам патĕнче ĕçлетĕн тата хăш хулана çити илсе каяççĕ сире?—сăмах пуçарас шутпа ыйтрĕ Микула тусĕнчен.

— Землянов хуçан баржи çинче ĕçлетĕп. Чулхулана каятпăр, — йывăр шухашĕсене сирме май килнĕшĕн хĕпĕртерĕ Ваçли.

Матĕрне çак хушăра сĕтел çине типĕтнĕ улма кукăлĕ, кăлпасси, тĕтĕмпе вĕтеленĕ пулă, ветчина тата хăпарту лартрĕ. Çуттипе хĕрлине те кăларчĕ.

— Хаклă хăнасем, сĕтел хушшине килĕр-ха. Кунта калаçма та аванрах. Эсĕ, Степан Иванович, кил хуçи вырăнче пул.

Лере, общежитире чухне, Матĕрне кил-çурчĕ, мулĕ çинчен калаçнине Çтаппан пушăлла халап çеç тесе шутланăччĕ. Халь ун чухне калаçнисем тĕрĕсе тухнине ĕненсен, Матĕрне сĕннĕ вырăна йышăнма именерех тăчĕ.

— Степан Иванович, мĕн ара эсĕ... Ху та лармастан, хăнасене те чĕнместĕн?

Матĕрне ӳпкелени Çтаппан именнине сирчĕ.

— Атьсемĕр, сĕтел хушшине ларăр-ха! — хисеплен чĕнчĕ те Матĕрне кăтартнă пукан çине вырнаçрĕ.

Матĕрне Кĕтерук патне пычĕ.

— Хĕрачу сана чăрмантарать çеç. Кӳр-ха вырттарам, — терĕ те Анахвисе малти пӳлĕме кĕртсе вырттарчĕ.

Çтаппан, черккесене тултарса кашнин умнех лартсан, хăй черккине çĕклерĕ:

— Пӳлĕхçĕм çырлахтăр... Матрена Игнатьевна... Ачасем... Эсир те, кумпа кум... Телейле тĕлпулушăн савăнса ĕçер-ха!

— Телейлĕ тĕлпулушăн!

Арçынсем тĕппипех ĕçрĕç, Матĕрне те вĕсенчен юлмарĕ. Анукпа Кĕтерук тутисене черкке хĕррине тивертсе пăхрĕç те каялла лартрĕç.

— Кин... Кĕтерук! Ма ĕçместĕр! Ку хĕрли çеç вĕт. Ĕçĕр-ха, ĕçĕр, тархасшăн!

Çтаппанпа Микула та Матĕрне хутне кĕрсе сĕнчĕç.

Сăмавар вĕресе тухсан, Матĕрне кашнинех чей тул-тарса пачĕ, Анукпа Кĕтерук умĕнчен каймасăр, вĕсене ĕçме-çиме сĕнчĕ.

Хăнасем иккĕмĕш черккине тавăрса панă хыçсăн та апат-çимĕç çине питех çаврăнса пăхмарĕç. Калаçу та ӳрĕк-сӳрĕккĕн тĕвĕленсе пычĕ. Кашни харпăр хăй майлă шухăша кайни чăрмантарчĕ иккен вĕсене. Микулапа Анук сĕтел хушшинчен вăхăтсăр тухсан килĕшӳллĕ пулмасран çеç туссе ларчĕç. Вĕсем ĕçкĕ-çикĕ хăвăртрах пĕтессе, хăйсем ирĕккĕн юласса кĕтрĕç.

Çтаппанпа Матĕрне те хаклă ачисемпе вĕсен кăмăл-шухăшĕ çинчен калаçасшăн çунчĕç.

Ваçлипе Кĕтерук çеç ку ĕçкĕ-çике вĕçĕмсĕр тăсасшăн пулчĕç. Вĕсем сĕтел хушшинчен тухсанах ыранччен, тен, яланлăхах уйрăлма тивессе аван ăнланаççĕ.

Микула урăх туссе лараймарĕ, сĕтел хушшинчен тухрĕ. Ыттисем те вырăнтан тапранчĕç.

— Ĕнтĕ сире вырăнусене кăтартса парам. Çул çинче ывăнтăр пулĕ, канма та вăхăт, — терĕ те Матĕрне малти пӳртрен Анахвисе йăтса тухса Кĕтерука тыттарчĕ. Унтан Микулапа Анука чĕнчĕ:

— Эсир малти пӳлĕме атьăр! Сирĕн валли унта хатĕрленĕ.

Малти пӳртре пысăк лампа çуннипе çап-çутă. Анчах Микулапа Анук ниме те курмарĕç, хăйсен тавра мĕн пур-па çука та çаврăнса пăхмарĕç. Иккĕшĕ çеç юлас самант çывхарнипе вĕсем пĕр-пĕрне çеç курчĕç, пĕр-пĕрин çинчен çеç шухăшларĕç. Матĕрне, куна аван ăнланнипе, ырă каç сунса васкавлăн тухса кайрĕ.

Ачашланипе савнине туясшăн тунсăхласа çитнĕ икĕ юратакан чĕре пĕр-пĕрин патнелле туртăнчĕç. Микула арăмĕпе ывăлне ыталаса кăкăрĕ çумне чăмăртарĕ. Палламан çын çыхланни Ванюка малтанах тĕлĕнтерчĕ.

— Акă мĕнле маттур ача иккен...

— Çавнашкал маттур вăл ман, папаçăм! — телей вут-кăвар пек хыпса илнипе хумханса сăмах хушрĕ Анук. Вара ывăлне урайне антарса тăратрĕ.

Ванюк, амăшĕн чеелĕхне туйманскер, вĕсем патĕнчен утса кайрĕ. Микулапа Анук тепĕр хут ыталанчĕç.

— Чунăм... Савăнăçăм... Ку саманта кĕтсе илессĕн сунманччĕ... — Анука хĕрӳллĕн чуптуса пăшăлтатрĕ Микула.

Анук хирĕç пĕр сăмах та чĕнеймерĕ. Чĕри савăнăçпа варкăшрĕ, куçĕсенчен куççуль юхса анчĕ.

— Чунăм, мĕн пулчĕ сана? Ма макăратăн?

— Кăмăл çемçелчĕ. Ку телей килессе мĕн таран кĕтнĕ эпĕ...—Тепĕр чухне ĕмĕрне те килес çук пекех туйăнатчĕ. Турă çырлахтăр, мĕнешкел асап туссе ирттермелле пулчĕ...

— Чунăм, ан пăшăрхан... Пĕлетĕп, сан нумай терт курма тиврĕ. Вăхăт çитсен тăшмансене çĕр хут та ытларах тавăрăпăр.

Матĕрне Ваçлие çенĕкри чăлана сарса вырттарчĕ. Кĕтерукпа хĕрачине кайри пуртех сарса пачĕ. Çапла пурне те вырнаçтарсан, Çтаппанпа иккĕшĕ пичкепе карçинккана тата чĕресе нӳхрепе антарса лартрĕç. Унтан тухсан çенĕк умĕнче чарăнчĕç те, Матĕрне канăçсăрланса ыйтрĕ:

— Мĕнле шухăшлатăн, Степан Иванович, кин пирĕн çинчен пĕлчĕ-ши?

Çтаппан йăпатма васкарĕ:

— Ан пăшăрхан... Пурте эпир кĕтнĕ пек пулĕ...

Вĕсем çенĕке кĕчĕç. Çтаппан вырăн ăçтине пĕлменнипе пӳрт алăкĕ еннелле пăрăнчĕ. Матĕрне чарчĕ ăна:

— Унта кĕрес мар, Степан Иванович. Ан тив, Кĕтерукпа хĕрачи канлĕ çывăрччăр, — Çтаппана горницăна çавăтса кĕрсе кайрĕ.

Кĕтерук, кайри пӳртре пĕчченех юлсан, лампăна пĕчĕклетсе, çиелти кĕпине хыврĕ те хĕрачипе юнашар выртрĕ. Унăн, хăвăртрах çывăрса, пурне те манас килчĕ. Анчах тахçанах аманнă чĕрин тарăн суранĕнчен чĕрĕ юн пăчăртанса тухма пуçлани ыйхине хăваларĕ. Вăл хăйĕн кăмăл-туйăмĕнче ниепле улшăну та пулманнине тата ытларах ĕненчĕ. Çулсем иртни, туйăмсем шанчăксăрри, хĕрачи, арлă-арăм-лăх тивĕçĕ — нихăшĕ те юрату суранне юсаймарĕ. Ваçли уншăн çуннине те пĕлет Кĕтерук. Ахальтен ку таранчченех авланмасăр пурăнать-и вăл? Ахальтен-и улаха та çӳремест, çамрăксен вăййи-куллине хутшăнмасть? Çутçанталăкра путсĕр Якур пулмасан, Кĕтерук паян тусĕпе пĕрле такамран та телейлĕрехчĕ. Халь ав вут çине тытса пăрахнă пек çунса выртать. «Çавăн чухне мĕншĕн, Ваçли сăмахне итлесе, Мавра патĕнче юлмарăм-ши... Мĕншĕн Ваçли сĕннипе килĕшмерĕм-ши... Вăл мана пурĕ те çулталăк çеç кĕтме йăлăнчĕ-çке. Çулталăк кĕтесси пит нумайччĕ-ши... Çитменнине, телейлĕ пулма çулталăк та кирлĕ марччĕ. Ашшĕ тепĕр кунах ман пата евчĕ яма килĕшнине пурте пĕлеççĕ. Ун чухне васкаса тухса кайман пулсан, Ваçли мана ăсатма пырĕччĕ те, Якур нихçан та вăрлаймĕччĕ». Ку асаилӳсем кăмăлне пусса лартнинчен хăтăласшăн хăйне хăй алла илсе лăпланма тăрăшрĕ. «Ваçлие качча тухнă пулсан телейлĕ пулăттăм-ши эпĕ? Çук. Пурпĕр хĕрача çуратса парăттăм та, Ваçли мана юратми пулатчĕ. Ахальтен-и унăн ашшĕ хăйсен килĕнче чăх-чĕп кĕтӳ ĕрчетесшĕн пулман. Юратнă çын хур кӳнине тӳсме пушшех йывăртарахчĕ. Эпĕ пур енчен те телейсĕр...» Кĕтерук кун хыççăн улăшки çинчен, хăй шăпи çинчен шухăшлама хăтланчĕ. Якур хăйне пăхăнма, юрама тăрăшнисене аса илчĕ. Хуняшшĕпе хунямăшĕ те хисеплетчĕç ăна. Хĕр çурални пĕтерсе хучĕ. Мĕнпур айăпне хăй çине илнĕ хыççăн Кĕтерук, хăй шăпине парăннă пек пулса, амăшĕн пурнăçне аса илчĕ. Ашшĕ тем чул та хĕненĕ ăна, анчах ку иккĕшне пĕрле пурăнма кансĕрлемен. Халь вĕсем йăлтах мирлешнĕ, аванах пурăнаççĕ. Тен, Кĕтерук пурнăçĕнче те çавнашкал килсе тухĕ. Якур та тилĕрсен-тилĕрсен йăвашланĕ. Харкашма, хĕнеме чарăнĕ. Ыран турă амăшĕн иккуни айĕнчен тухĕ те, вăл ырлăх парсан, ывăл ача çуратĕ... Эй, турă... Ман пуçăмран çылăхлă шухăшсене сирсемех... Кăмăла лăплантарса çывăртсам», — пит-куçне куççулĕпе çуса кĕлтурĕ Кĕтерук. Юлашкинчен ăна çывăрса кайма лампа çути кансĕрленĕ пек туйăнчĕ. Вăл лампине тăрса сӳнтерчĕ.

Сасартăк алăк уçăлса хупăннă сасă илтĕнчĕ. Кĕтерук чĕри кăртах турĕ. Вăл сывлама та чарăнчĕ. «Кам кĕчĕ-ши? Вырăс хĕрарăмĕ е кам та пулин урăххи-ши? Пĕрех хутчен ма шарламасть-ши?»

— Кĕтерук...

Кĕтерук, хăрушă тĕлĕк курнă çĕртен шарт сиксе вăраннă пек, вырăн çинчен тăрса ларчĕ те, куççуль витĕр тинкерсе, çын мĕлки тăнине асăрхарĕ.

— Каçар, тархасшăн... Эпĕ сан ыйхуна татрăм пулĕ... «Çавăн сасси ку!» — тавçăрса илчĕ Кĕтерук.

— Турă çырлахтăр, мĕн тума килтĕн?.. Ваçли чĕркуçленчĕ:

— Кĕтерук, тархасшăн, ан хăвала... Эпĕ сана пĕрре те чăрмантарасшăн марччĕ... Чĕрем тӳсеймерĕ, мĕн тăвас...

— Турă çырлахтăр, Ваçли... Ма чĕркуçленетĕн? Кирлĕ мар... — чун-чĕринчен хумханса пăшăлтатрĕ Кĕтерук. «Тăр та тухса кай» тесшĕнччĕ, чĕлхи çаврăнмарĕ. Аллисем те пăхăнмарĕç, Ваçлие ыталаса илчĕç... Кĕтерук тӳсеймерĕ, нумай çул хушши чĕринче упраса усранă туйăмне ирĕке ячĕ. — Ах, савнă чунăм... Иксĕмĕр ма тĕл пултăмăр-ши? Ку тĕлпулу пире çĕнĕ терт те хурлăх çеç кӳрĕ...

— Кĕтерук, тĕрĕс мар ку„. Пирĕн телей хамăр алăра. Кăшт ăслăрах пулнă пулсан, пирĕнтен телейли никам та çукчĕ.,..

Ваçли мĕне систерсе каланине сиссен, Кĕтерук ăна пӳлчĕ:

— Çук, çук, Ваçли, иксĕмĕр мар... Пуриншĕн те эпĕ айăплă.

— Иртсе кайнине ан асăн, Кĕтерук. Иртсе кайнишĕн ӳкĕнме, пĕр-пĕрне ӳпкелеме кирлĕ мар. Уншăн иксĕмĕр те айăплă. Эсĕ ман сăмаха итлемерĕн. Эпĕ Микула кум сăмахне итлемерĕм. Анчах эпир çамрăк-ха, пирĕн пурнăç пĕтĕмпех малалла. Эпир хамăр телее тепĕр хут та çавăрса илме пултарăпăр. Ыранах эпĕ ĕçлекен баржа çине каятпăр. Аçу-аннӳ е ялйыш тем каласран хăрасан, Энĕшкассине пуçĕпех кайса кĕмĕпĕр. Çулла баржа çинче пурăнăпăр, Атăл шăнсан, хĕл каçма сатуна юлăпăр. Çур килсен каллех Атăл çине куçăпăр. Малашне водолив пуласса та шанатăп. Эпир такамран та телейлĕрех пулăпăр.

— Айванла калаçатăн, Ваçли. Эпĕ текех хĕр мар ĕнтĕ. Тата ман ача... унăн ашшĕ пур...

— Сан хĕрачун ашшĕ эпĕ пулăп. Ан пăшăрхан... Эпĕ ăна сана юратнă пекех юратăп.

Кĕтерука, вĕсем чăн та пĕрлешсен, Ваçли хĕрача çине мĕнле пăхма пултарассине пĕлес шухăш пырса кĕчĕ.

— Эсĕ вара хĕр çуратнăшăн ӳлкелемĕттĕн-и мана? Хĕр-ачана хур кӳметтĕн-и?

— Хаклă тусăм... Ассăр çын çеç хĕрачана çын вырăнне хумасть, хĕрача çуратакан амăшне хисеплемест.

Кĕтерук Ваçли чăннипех тӳрĕ кăмăлпа каланин-е ĕненчĕ. Унăн чĕри савнийĕпе пĕрле тĕнче хĕррине кайма та килĕшрĕ. Анчах кун çинчен юлашки сăмахне калама ĕлкĕриччен куçĕ умне сивлек те никама шеллемен пуп тухса тăчĕ. Кĕтерук çав самантрах вăл Ануксем патĕнче каланă сăмахсене аса илчĕ: «Таса чиркӳ пĕрлештернĕ мăшăра этем уйăрма пултараймасть. Йăмăкăм, тăна кĕр, сан чĕлхӳпе усал сывлăш калаçать. Эсĕ чунна пĕтерес çул çинче тăратăн»... Кĕтерук çанçурăмĕ сивĕ тытнă чухнехи пек чĕтресе илчĕ.

— Çук, эсĕ шухăшланă пек май килмест.

— Мĕншĕн?

— Таса чиркӳ пĕрлештернĕ мăшăра этем уйăрма пултараймасть, — пуп сăмахĕсемпе хуравларĕ Кĕтерук. — Сана итлесен, ман чиркӳ ирĕкĕнчен тухмалла. Чиркӳ ирĕкĕнчен тухнă çынна никам та тепĕр хут венчет тăвас çук. Пире выльăх-чĕрлĕх евĕр пурăнма тивĕ. Ачасем çуралсан, вĕсене вĕлтрен çинчи тесе мăшкăлĕç...

Кĕтерук ытла та хаяр йăласем çинчен каланине Ваçли аван ăнланать. Анчах парăнасшăн мар вăл. Çав йăла-йĕркене аркатса, чĕрипе кăмăлĕ хушнă пек пурăнасшăн.

— Ан тив, çынсем кирек мĕн шухăшлаччăр. Пирĕн унта ним ĕç те çук. Пирĕншĕн пĕр-пĕрне, ачасене чунтан юратса пурăнни пултăр.

Кĕтерук ăстăнĕ чĕрине парăнми пулчĕ. Вăл тăрлавлăрах шухăшлама пикенчĕ.

— Ваçли, ун çинчен текех калаçмăпăр. Пĕр касса йăвантарнă йывăçа тепĕр хут сыпса лартма çук. Иртсе кайнă телее те çавăрса килес çук. Ман ĕнтĕ ĕмĕр иртичченех асапланас пулать. Эсĕ хăвна тивĕçлĕ хĕр туп та авлан... Тен, эпĕ те кăштах лăпланăп... Сан телейшĕн те пулин кăштах савăнса курăп... Мана ман...

— Манма пултарас пулсан, Кĕтерук....

Кĕтерук чĕри, чирку йĕркисенчен тухса, Ваçлипе килĕшесшĕн, ăна ĕмĕрлĕхе парăнасшăн пулчĕ. Анчах йăлтах тăрăлса çитнĕ ăстăнĕ ирĕк памарĕ.

— Ваçли, тархасшăн, ан тыт-ха. Кунашкал ларма ытла та кансĕр. — Ваçли ытамĕнчен вĕçерĕнсе, кравать çине анса ларчĕ.— Вăт, кунашкал аван ĕнтĕ... Кăмăл тусан, ватă тус-йышсем пек пулса ларар. Ху мĕнле пурăннине каласа пар...



IV


Анук тĕлĕрсе кайма çеç ĕлкĕрнĕччĕ —вăранчĕ те. Шухăшласан, ун чĕрине нимĕн те хускатмалла мар пек. Юратнă мăшăрĕ юнашарах. Çĕр каçиччен мĕн кирли çинчен пĕтĕмпех калаçнă. Анчах çĕнĕ хунямăшне аса илчĕ те канăçсăрланма тытăнчĕ. Вăл ун çине ӳрĕк-сӳрĕккĕн пăхасла кăмăллă хĕрарăм пулсан та, чăвашсен йăли хушнă тăрăх, ăна пăхăнма, пур ĕçе те унран малтан çыпçăнма тивĕ. Халь вăл ытла та канăçлăн, никама пăхăнмасăр пурăнатчĕ. Кĕтерукпа Ваçлие аса илни те ун чĕрине хускатрĕ: «Çĕре мĕнле ирттерчĕç-ши? Паян хăйсене хăйсем мĕнле туйĕç-ши?» Вĕсем пĕр-пĕрне халь те чунтан юратнине Анук аван пĕлет. Кĕтмен çĕртен тĕл пулса, çын курман çĕрте çĕр ирттересси такама та ухмаха ертме пултарĕ.

Анук упăшки çине пăхрĕ. Лешĕ ним туйми çывăрать. Тути çинче каç чуптунин тутлă пĕрчисем выляççĕ. Ĕнер кăмăла кайман мăйăхпа сухалĕ те халь питех килĕшрĕ... Ку упăшкине хăй çулĕнчен ватăрах, илемлĕрех те маттуртарах кăтартать. Анукăн çак самантрах ăна ыталаса чуп-тăвас килчĕ, анчах ыйхăран вăратасран хăрарĕ: «Ан тив, çывăртăр. Тен, вăл çичĕ уйăх уйрăлса пурăннă хушăра кĕçĕрхи пек пĕр каç та канлĕ çывăрса курайман?»

Анук кравать çинчен хуллен анса тумланма тытăнчĕ. Çак хушăра ун куçĕ умне каç тĕл пулман тĕлĕнмелле япаласем курăнса кайрĕç. Вĕсем пысăк пӳртре çĕр каçнă иккен. Стенисене чечеклĕ хут çыпăçтарнă. Урайне сарă сăрпа сăрланă. Малти стена çумĕнче киреллĕ сехетпе пысăк тĕкĕр çакăнса тăраççĕ. Чӳрече умĕнче — илемлĕ чечексем. Урай вăтаçĕрĕнче юман сĕтел ларать, ун çинче хаклă йыш-ши ĕçме-çиме. Анук, Микула каласа панинчен Матĕрне хулара пурăннине пĕлчĕ пулсан та, пӳртри япаласем кунта пурнăç пĕр самантлăха та чарăнман пекех кăтартаççĕ. Вăл тумланса малти чӳречерен пырса пăхрĕ те пушшех тĕлĕнчĕ. Ун куçĕ умне тата чаплăрах картинăсем тухса тăчĕç. Чӳрече умĕнчен пуçласах улма-çырла пахчи сарăлса выртать. Леререх Атăл, Хусан ывăç тупанĕ çинчи пек курăнаççĕ. «Турă çырлахтăр, ытла та илемлĕ-çке кунта!» Анук нумайччен пăхса савăнаймарĕ, Кĕтерука курма васкарĕ.

— Савнă кума... Эсĕ çывăрмастăн-и вара? — Анахвисе вăратасран пăшăлтатса чĕнчĕ Анук.

— Паçăрах вăраннă, тăрас килменнипе çеç выртрăм, — ассăн сывласа хуравларĕ Кĕтерук.

Анук тусĕ паçăрах вăраннă çеç мар, тен, кĕçĕрхи çĕре пĕр чĕрĕм ыйхă тумасăр ирттернине те тавçăрчĕ, Ахальтен-и куçĕсем хĕрелсе тăртаннă. Сăн-пичĕ ывăннăн та лутăрканнăн курăнать. Анук ирĕксĕрех хăраса ӳкрĕ.

— Кума, мĕн пулнă сана?

— Çĕрле... ман пата Ваçли килчĕ... — кĕскен каласа пачĕ Кĕтерук.

Анук ку хыпара малтанах кĕтнĕ. Ун пирки каç вĕсем Микулапа та калаçса илчĕç. Икĕ юратнă чĕре тĕл пулнă пек чухне хăйсен асаплă туйăмĕсем çинчен пĕлтерме тăрăшмасăр мĕнле тусейччĕр! Анчах ним пытармасăр каласа панине илтсен, Анук çухалса кайрĕ. Ырлама та, сивлеме те пĕлмерĕ. Кăштах тăн илсен тин Кĕтерук аван мар тунă пек, арлă-арăмлăх тивĕçне пăсса намăса кĕнĕ пек туйăнчĕ.

— Мĕн калаçрĕ вăл?

— Ун çинчен аса илме те хăрушă, кума, — салхуллăн хуравларĕ Кĕтерук. — Вăл мана хăй патне юлма чĕнет. Çулла баржа çинче пурăнатпăр, Атăл шăнсан, хĕл каçма сатуна юлăпăр тет. Анахвисе те хăй хĕрĕ пекех юратма сăмах пачĕ.

— Эсĕ мĕн терĕн? — хумханчĕ Анук.

— Эпĕ мĕн теме пултарăп... Ун çинчен пачăшкă мĕн каланине астăватăн пулĕ. Вĕсем нихçан та венчет тăвас çук. Пире выльăх пек пурăнма тивĕччĕ. Ачасене пирĕнне...

— Тĕрĕс, тĕрĕс, кума!.. — тусĕ асапланнине курма питех йывăр пулсан та, вăл тӳрĕ кăмăллишĕн хĕпĕртесе килĕшрĕ Анук. Ун хуйхине сирсе кăмăлне çĕклес шутпа хушса каларĕ: — Кума, эпир кам патĕнче хăнарине тавçăртăн-и?

— Çук, нимĕн те тавçăраймарăм, — урăх сăмах çине куçнипе чĕрĕленсе хуравларĕ Кĕтерук.

— Вăт итле... эпир ман ани патĕнче хăнара... — Кĕтерук тусăмĕ çине тĕлĕнсе пăхрĕ.

— Ниепле те ĕненмелле мар...

— Эпĕ те ĕненменччĕ. Тĕрĕсех иккен. Паян вĕсем венчете каяççĕ, туй пекки туса ирттеретпĕр.

Ку кĕтмен хыпар, Кĕтерук хуйхи-суйхине сирсе ун кăмăлне çĕклес вырăнне, ăна пушшех пăшăрхантарчĕ.

— Мĕнле ара, пирĕн турă амăшĕн иккунне кĕтсе илме каймалла-çке? 

Енчен Анука кун çинчен ĕнер астутарнă пулсан, вăл хирĕç калама пĕр сăмах та тупаймĕччĕ. Кĕтерукпа килĕшсе, упăшкине унта ертсе кайма хушнă пулĕччĕ. Анчах упăшкипе калаçса пăхнă хыççăн Анукăн кăмăлĕ улшăнчĕ.

— Ой, кума, Микула мĕн каланине пĕлесчĕ сан? Эсир мĕн, çак шăрăх çанталăкра вуншар пин çын пухăнакан çĕре алăри ачасемпе кайма ухмаха ертĕр-и? Унта тем те пулма пултарĕ: е ачусене хĕвел хĕртсе анратĕ, е сире ачусем-мĕнĕпех таптаса вĕлерĕç. Кунашкал инкексем унта кашни çулах пулкалаççĕ терĕ.

Кĕтерук чĕри шарт сикрĕ. Тусĕ калани ăна хăратса пăрахрĕ. Тутлă çывăракан хĕрачи çине пăхса: «Нивушлĕ вĕлерсе хăварма илсе килнĕ эпĕ ăна?» — тесе шухăшларĕ.

— Ку ман шутпа та тĕрĕсех, кума. Аса ил-ха, турă амăшĕн иккунне кĕтсе илме мĕн чул халăх килчĕ, анчах пĕрин аллинче те ача çукчĕ. Микула тата çакна та каларĕ: ыран кĕтсе илекен иккун чăвашсене питех пулăшмасть, теççĕ. Вĕсене Микулай ухатникпе Праскавье çветтуй ытларах пулăшать терĕ. Атя, кума, Микулай ухатникпе Праскавье светтуй умĕнче тупа тăвар. Ешĕл вĕсем ырлăх яр-сан, лаша кӳлĕпĕр те кăçалах Ишеке кайса виçшер пуслăх çурта лартăпăр.

Анукăн витĕмлĕ сăмахĕсем Кĕтерука паянхи чĕрĕ пурнăçăн ирĕкне парăнтарса пычĕç. Ун вĕри чĕри пĕр кун, пĕр сехет те пулин юратакан тус-йышĕсем хушшинче, хăйĕн телей çук пулсан та, вĕсен телейне курнипе савăнма, чуна пăшăрхантаракан, салхуллантаракан сăлтавсене самантлăха та пулин манма хĕтĕртрĕç. Унăн çамрăк чĕри юратнă каччипе пĕрле пулса ырă курма хистерĕ.

Кĕтерук ним шарламасăр ларни Анука тăна кĕртрĕ. Вăл турă амăшĕн иккунне кĕтсе илме каясшăн пек ăнланса, ăна чарма хăтланнăшăн хăйне хăй ӳпкелерĕ. Йăнăшне юсама васкаса, тăруках сассине улăштарчĕ,

— Кума, каçар, тархасшăн... Пысăк телей килсе тухнипе эпĕ ăсран кайрăм. Ан пăшăрхан. Микулана калатăп та, вăл сана турă амăшĕн иккунне кĕтсе илнĕ çĕре илсе кайĕ. Эпĕ кунта Анахвиспе Ванюка пăхма юлăп.

— Çук, çук! Эпĕ те каймастăп! — хыпăнса ӳкрĕ Кĕтерук.

— Апла килĕшетĕн-и?

— Килĕшетĕп! — çирĕплетсе хуравларĕ Кĕтерук. — Çылăхăма турă каçартăр. Эсĕ калашле, Ишеке кайапăр та Микулай ухатникпе Праскавье çветтуй умне çурта çутса кĕлтăвăпăр.

Лăпкă та ăшă ир. Кил хушшинче пер чĕрчун та курăнмасть. Анук, хунямăшĕнчен ир тăрса тухнине ĕненсен, пушшех хавасланчĕ. Анчах, тутлăн карăнса илсен, шухăша кайрĕ: «Тăрасса тăтăм та, ку ют килте мĕн ĕç тăва пĕлес?» Ним тума аптранă енне кил-çурта сăнама тытăнчĕ. Çенĕкпе вĕçе-вĕçĕн, пĕр çивитти айĕнчех, горница. Кил хушши тепĕр енче—икĕ хутлă амбар. Унпа вĕçе-вĕçĕн пĕренерен хӳсе тунă икĕ хутлă хуралт. Çине хăма витнĕ, сăмалăпа сĕрсе тухнă. Сарай айĕнчи икĕ кĕтесре витесем, карта-хура тата ытти хуралтсем курăнаççĕ. Анук ку тарана çитсе те кунашкал чаплă кил-çурт курманччĕ. Хыçалти пĕчĕк калинкке уçăлни ун шухăшне татрĕ. Унтан Матĕрне пĕр çĕклем симĕс курăк йăтса кĕчĕ.

Матĕрне йăлтах хăй шухăшне путнине Анука асăрхамарĕ, симĕс курăка çĕре сапалама тытăнчĕ. 

Таса та тирпейлĕ тумланнă илемлĕ те правур хĕрарăм çине пăхса тăнăçемĕн Анук ăна ытларах та ытларах килĕштерсе пычĕ. Çавăнтах пусма çинчен чупса анчĕ. Хаваслă та янăравлă сассипе чĕнчĕ: 

— Ани, салам! Пĕтĕм таса чĕререн сума сăватăп!

— Кинем... Эпĕ такамран та телейлĕ,.— ырă кăмăлне уçса каларĕ те Матĕрне Анука ыталарĕ.

— Хаклă ани... — Матĕрнене чуптуса хуравларĕ Анук, — ати сана суйласа илнĕшĕн савăнатăп. Нимшĕн те ан пăшăрхан. Эсĕ унпала такамран та телейлĕрех пулăн. Вăл çав тери ырă кăмăллă та ăшпиллĕ çын.

— Пĕтĕмпех пĕлетĕп, кин... Мана ырă суннăшăн тавтапуç. Эпĕ нихçан та Степан Иавновича хирĕç каяссăм çук. Ун ывăлĕпе кинĕ ырришĕн чун-чĕререн савăнатăп. Çак хаклă çемьене юрама, ăна тивĕç пулма тăрăшăп.

— Эпĕ, ани... эсĕ мĕн хушнине пурне те итлĕп.

— Çук, çук! Апла мар, кин! Эпир хамăр мăшăрсем хушнине итлĕпĕр. Иксĕмĕр пĕр-пĕрне чунтан килĕштерекен туссем пулăпăр. Анчах пирĕн уйрăм пурăнăс марччĕ. Эпе хамăн мĕнпур пурлăхăма паянтан пĕрлехи тесе шутлăп. Атя-ха, сана хамăр пахчана кăтартам.

Вĕсем кайри калинккерен тухрĕç. Анук куçе умне чӳречерен курнă илемлĕ пахча тата çывăхрах тухса тăчĕ. Улмуççи улмисем, çурри çурмалла пиçнĕ хурлăхан, сип-симĕс чие, хăмла çырли тата слива — сухан çыххи пекех çакăнса тăраççĕ.

— Ой, ани... Кунта ытла та аван-çке!

— Хаклă кинĕм... килĕшет пулсан, пурăнма куçса килĕр. Кунта пирĕн валли ĕç те, пуянлăх та çителĕклĕ. Энĕшкассинче унта ырри нимех те çук.

Матĕрне сĕнни Анука илĕртрĕ. Чăн та, кунашкал чаплă пахча Энĕшкассинче çеç мар, прихучĕпе те çук Пулĕ.

Кил-çурчĕ те çав тери чаплă, илемлĕ вырăнта. Анчах Матĕрне Энĕшкассине хурларах калаçни ăна кӳрентерчĕ. Ан тив, унта кунашкал чаплă пахчапа пуян кил-çурт çук пултăр. Çапах вăл — тăван çĕршыв, Анук унта çуралса ӳснĕ, хĕр пулса юрату тупнă, Микулана качча тухса телей курнă. Унта çыннисем, уй-хирĕ, улăхĕ, вăрманĕ, ялĕ —пурте тăван. Тата пурнăçĕ те лайăхлана пуçланă. Халь вĕсен чаплă лашапа ĕне пур. Кĕркунне, тен, шурă пӳрт лартĕç.

Эпир ăçта пурăнассине пирĕн арçынсем калаçса татăлччăр. Вĕсем ăçта пурăнма шут тăвĕç, çавăнта пурăнăпăр, — терĕ вара Анук.

— Тĕрĕс, кин! Ан тив, вĕсем калаçса пăхчăр... — килĕшрс Матĕрне.

— Ани, эсир венчете кĕме хăш вăхăтра каясшăн?

— Ирхи кĕлле кĕриччен пĕрер сехет маларах.

— Мĕншĕн çав тери васкатăр? — тĕлĕнчĕ Анук.

— Степан Ивановичпа калаçса татăлтăмăр. Халăх умĕнче венчете кĕме эпир текех çамрăк мар.

Анук Матĕрне шухăшĕпе килĕшрĕ:

— Апла сирĕн каймалли вăхăт та çитсе килет...

— Ийя, кин.

— Акă мĕн, ани... Эсир венчетрен таврăнсан, хăнасене хам пăхăп. Эсĕ мана мĕн тумаллине тата çимĕçсем ăçтине каласа пар.

— Сана чăрманмасан та юрĕ, кин. Хăнасем нумаях пулмаççĕ, хамах ĕлкĕрĕп.

— Çук, çук, ани, — çинерех тăчĕ Анук. — Паян кил хуçи вырăнне эпĕ пулăп. Эсĕ — çĕнĕ çын. Санăн хавасĕ çеç пултăр. Ан хăра, хамăр çемье чысне ӳкермĕп.

Матĕрне хăнасене хăех пăхатăп терĕ пулсан та, ăшĕнчĕ Анук сĕннипе савăнчĕ. Уншăн паян чан та паллă кун, хăнисене кипĕ пăхсан та пырĕ.

— Юрĕ, кин... Эпĕ сана пĕтĕмпех кăтартăп, мĕн тумаллине те каласа парăп.

Матĕрне пурне те кăтартса ăнлантарсан, Анук, ĕçлеме тăхăннă кĕпине пăрăхса, пӳрте кĕчĕ.

Микула, ыйхăран вăранса тумланма ĕлкĕрнескер, ывалĕ умĕнче тăрать. Анук чĕрне вĕççĕн утса пычĕ те аллине упăшки хулпуççийĕ çине хучĕ. Микула пер сăмахсăр арăмне ыталаса хăй çумнелле туртрĕ. Анук ачашланса та çепĕççĕн пăшăлтатрĕ.

— Мĕншĕн ир тăтăн? Çывăрмаллаччĕ тепĕр кăна.

— Эсĕ мĕн, мана туйран хăварасшăн-им? — шӳтлерĕ Микула.

Анук ассăн сывласа ячĕ.

— Эпĕ вăт çывăрса юлнă...

— Камран?

— Анирен. Вăрантăм та унтан маларах пулчĕ-ха тесе шутларăм. Чăваш хĕрарăмĕ ыйхă чăпти маррине куртăр-ха терĕм. Кил хушшине тухрăм — вăл ĕçе тытăнма та ĕлкĕрнĕ.

Ванюк йăшăлтата пуçларĕ.

— Хуллен. Ачана вăрататăн, — астутарчĕ Микула. — Атя, ан тив, çывăртăр.

Вĕсем малти чӳрече умне пычĕç. Чаплă пахча, лăпкă Атăл çине пăхса киленчĕç.

— Ытарма çук илемлĕ!..

— Эсĕ кил хушшинчи хуралтсене курасчĕ. Кунашкал хуралт сехметĕн пулсан пулĕ! Пĕлетĕн-и, мĕн терĕ мана ани? Степан Иванович ывăлĕпе кинĕ ырришĕн чун-чĕререн савăнатăп терĕ. Пĕтĕм чĕрепех ку ырă çемьене тивĕç пулма тăрăшăп, кунта килĕшет пулсан, пурăнма куçса килĕр терĕ. Ман шутпа, вăл, чăн та, ырă кăмăллă хĕрарăм.

— Ӳн кăмăлне тиркештерме иртерех-ха. Пурăна киле курăпăр.

— Çук, Микула, çын мĕнлине пĕрре пăхсах чухлама пулать. Ним пытармасăрах калатăп, эпĕ ăна чăннипех юратса пăрахрăм.

— Вăл сана килĕшни аван, Анук. Ман халь çакна пĕлес килет: эсĕ мĕн хуравларăн ăна?

— Эпĕ-и?.. Эпир ăçта, мĕнле пурăнассине пирĕн ар-çынсем пĕлччĕр терĕм.

Ку шухăшсене упăшки ырласса кĕтрĕ Анук. Анчах ун хуравĕ тĕлĕнтерчĕ ăна.

— Аван мар апла, Анук. — Эсĕ хăвăн кăмăл-шухăшна упăшку ирĕкне суккăрла парăнтарасшăн.

— Микула, ан култар, — килĕшмерĕ Анук. — Упăшкана парăнмасан, кама парăнмалла тет? Е вăл ман ăраскалшăн тăрăшмасть-и?

— Эпĕ сана пурнăç çине ху пĕлнĕ пек, хăвна килĕшнĕ пек пăхма сĕнесшĕн. Тепĕр чухне сан пĕлӳ манăннинчен те пархатарлăрах пулма пултарать. Унашкал чухне мĕншĕн эсĕ хушнине, эсĕ канаш панине итлес мар? Пурнăçра пĕрин ирĕкне çеç парăнни, теприн кăмăл-шухăшне хисеплеменни телей кӳрес çук. Телей чĕресем юратнинче çеç Мар, пĕр-пĕрне ăнланса, пĕр тан шутласа пурăннинче те... Энĕшкасси пирĕншĕн эпир унта çуралса ӳснĕрен, улăх-çаранти кашни кĕтес çывăхран çеç паха мар... Унта тӳсме сук йывăр хĕн-хур айĕнче тăван чăвашсем пурăнаççĕ. Вĕсем Миххапа ытти сĕлĕхсене хирĕç кĕрешĕве ертсе каякан паттăрсем килессе кĕтеççĕ.

Анук упăшкине куç пăвнăн итлерĕ. Вăл ăнланмалла мар çын пулса кайна пек туйăнчĕ ăна.

— Чунăм... Эпĕ халь каланисене нумайăш ăнланаймĕç. Анчах сана васкавлăн ăнланма тивĕ. Пуласлăхра пире тата йывăртарах уйрăлусем кĕтме пултараççĕ. Ун чухне пĕр-пĕрне ăнланса юратни, пĕр-пĕрне ăнланса пурăнни кăна пирĕн пурнăçа чечеклентерĕ, йывăрлăхсене пуçа усмасăр çĕнтерме вăй-хăват парĕ.

Микула чӳречерен тинкерчĕ.

— Мĕн куртăн унта?

Унта пĕр кимĕ, Атăл вăта çĕрĕнчен иртсе, çыран хĕрринелле çул тытрĕ. Икĕ çын ларса пыраççĕ: арçынĕ кĕсменпе ишет, хĕрарăмĕ хӳре тытса пырать. Микула питкуçĕ хаваслăхпа çуталчĕ.

— Атăл çинче пĕр кимĕрен урăх ним те курмастăп-çке.

— Кимĕ çинче камсем ларса пынине пĕлетĕн-и? — Анук палласа илеймен пирки шарламарĕ. Микула ăнлантарчĕ: — Леонид Сергеевичпа Евдокия Ларионовна килеççĕ.

— Ан калаç!

— Ийя, Анук. Çавсем килеççĕ. Атя, кĕтсе илме каятпăр. Вĕсем, алăран алла тытса, малти пӳртрен тухрĕç.

— Кума, атя, хăнасене кĕтсе илме каятпăр! — Кĕтерук ним хуравлама аптрарĕ. Анук ăна аллинчен тытрĕ. — Атя, атя! Анахвис унчченех вăранмĕ-ха!

Вĕсем виççĕн кил хушшине тухрĕç. Унта Ваçлие тĕл пулчĕç. Вăл та, çĕр хута чĕрĕм ыйхă туманскер, халь кăштах та пулин уçăлса хуйхи-суйхине сиресшĕн.

— Кума, халь эсĕ сехмет урхамахĕпе таптатнă ыйткалакана курăн, — терĕ Анук.

— Ан калаç?

— Ийя, кума. Вăл çав тери ырă кăмăллă хĕрарăм. Упăшкипе иккĕшĕ ати туйне килеççĕ.

Кимĕ çитсе чарăнчĕ. Микулапа Ваçли кимме икĕ енчен тытрĕç те çырана туртса лартрĕç.

Унтан Кузнецов сиксе тухрĕ те Дусьăна тухма пулăшрĕ.

— Аппа! — хаваслăн чĕнчĕ Анук.

— Хаклă йăмăкăм! — Дуся та хĕпĕртесе ӳкрĕ. — Мĕнле çитрĕр? Ванюк мĕнле, сывă-и?

— Чиперех çитрĕмĕр, Ванюк та сывах, — хуравларĕ Анук, çавăнтах тусĕпе паллаштарчĕ: — Ку пĕчĕкрен пĕрле ӳснĕ Кĕтерук кума!

— Салам, Кĕтерук! Тĕл пулса паллашма май килнĕшĕн савăнатăп.

Микула, Кузнецова саламласа, Ваçлипе, унтан вара ыттисене ĕречĕпе пăр-пĕринпе паллаштарчĕ. Вĕсем пуçламăш хут ал тытсах, пĕр сăмахранах хăйсем çывăххине туйрĕç...

Çтаппансем чиркӳрен таврăннă çĕре Анук пахча варринчи беседкăра ĕçме-çиме хатĕрлесе хума ĕлкĕрнĕ те. Хăнасене вăл тӳрех сĕтел хушшине ларма сĕнчĕ.

Пурте кăмăл туса килĕшнипе Кузнецов кил хуçи вырăнне ларчĕ. Черккесене эрех тултарса:

— Горько! — тесе кăшкăрчĕ.

— Горько! — кăшкăрчĕç ыттисем те.

Çтаппан вырăссен йăлине пĕлмен пирки çухалса ларчĕ. Çакна сиссен, Матĕрне упăшкине хăех чуптуса илчĕ. Çакăн хыççăн шавсăр та сăпайлă туй пуçланчĕ.



V


Мошков телейĕшĕнех-и, уборнăй шăтăкĕ тарăнах пулмарĕ. Çăварне карттус тĕркелесе хыптарни таса мара çăтса антăхасран упрарĕ. Вăл шăтăкран тапаланса тухрĕ те, тӳрех çыран хĕррине анса, Атăла сикрĕ. Çĕр каçиччен тум-тирне çуса типĕтме ĕлкерчĕ. Ытла нумай хăснипе шурăмпӳçне кăвак сула тĕслĕн кĕтсе илчĕ. Тепĕр çын пулсан, çакнашкал ăнăçсăр ĕç хыççăн пăрахут çине ларĕччĕ те каялла вĕçтерĕччĕ. Анчах Мошков унашкал çын мар. Ĕнтĕ ун чĕринче начальниксемпе Михха умĕнче чапа тухас килни çеç мар, хăйне хур кӳнĕшĕн тавăрас çилĕ вĕрерĕ. Ан тив, унран урăххисем мăшкăлласа кулнă пултăр. Вăл пурпĕр Микулана айăпларĕ. Микула пулмасан, вăл нихçан та хулана килместчĕ, ку мăшкăла курмастчĕ. Çамрăк хĕрарăмсем киле кайма ĕлкĕрейменнине, вĕсене Микула ăсатма килессе Мошков пĕр иккĕленмесĕр ĕненчĕ. Çавăнтах Микулана пĕччен тытма хăтланнă пирки инкеке кĕрсе ӳкнĕшĕн хăйне хăй ӳйкелерĕ, ку йăнăша юсама шут тытрĕ. Пĕр городовой ăс панипе пристав канцелярине кĕчĕ. Дежурта тăракан полици чиновникне хăй ăçтан, мĕн ĕçпе килнине тата икĕ палламан çын тапăнса кирлĕ çынна тытма кансĕрлени çинчен каласа пачĕ. Хăйне уборнăй шăтăкне тĕксе яни çинчен çеç шарлăмарĕ. Пулăшу ыйтса, айăплă çыннăн ятне тата ăна ачаллă икĕ хĕрарăмран палласа илме май пуррине, хĕрарăмсен çийĕнчи чăваш тумне сăрласа пĕлтерчĕ.

Çакна пула хулари полици ачаллă икĕ чăваш хĕрарăмĕпе çамрăк çынна турă амăшĕн иккунне кĕтсе илме пухăннă вуншар пин çын хушшинче кун каçиччен шырарĕç. Ниçта та тупаймарĕç.

Каç пулсан, кĕлтума килнĕ çынсем пăрахутсем çине тиене-тиене килĕсене салана пуçларĕç. Ир çине кĕлтăвакансен йышĕ сайралса пычĕ. Тата тепĕр ир килсен Мошков шанăçне çухатрĕ. Ана пулăшаканĕсем те киле кайма канаш пачĕç. Анчах шăп çак вăхăтра Çтаппанпа Ваçли тата Анукпа Кĕтерук пристань патнелле пынине курчĕ те, савăннипе кăшкăрса ярасран тытăнса, городовоя аякĕнчен тăк тĕкрĕ:

— Авă килеççĕ.

Çтаппансен çулне городовойпа ахаль тумлă çын пырса пӳлчĕç. Хĕрарăмсен сехри хăпрĕ. Çтаппанпа Ваçли ним ăнланаймасăр пĕр-пĕрне пăхкаласа илчĕç.

— Çамрăк çын, паспăртна кăтартăр! — хушрĕ городовой.

Ваçли паспортне кăларса пачĕ.

— Хушамату мĕнле? — тĕпчерĕ городовой.

— Максимов, — тăнăçлăн хуравларĕ Ваçли.

— Яту?

— Василий.

— Аçу ячĕ?

— Максимовпч!

Городовой Мошков çине сиввĕн çаврăнса пăхрĕ.

— Суя паспорт ку! — шухăшласа тăмасăрах эхлетрĕ Мошков.

Çтаппан хăйсен вулăсĕнчи стражнике палласа илсен, Кузнецов Анук хыççăн йĕрлесе килме пултарасса астутарнине аса илсе, вырăс çыннине ырă сунса тав турĕ. Полицейскисем çине хăюллăн пăхрĕ.

— Эккей, э... Аран палласа илтĕм, Иван Митрăч, эсĕ-çке ку? Ыйтса пĕлме хăйнăшăн ан çиллен те... Эсĕ кама шыратăн вара? Ман Ваçли кума кам тесе шутлатăн?

— Хупла çăварна! — кăшкăрса пăрахрĕ Мошков. — Кама шыранине тупрăмăр. Урăх пирĕн алăран вĕçернеймĕ!

— Иван Митрăч, тăхта-ха! Эсĕ суя паспорт тесе тĕрĕс мар калатăн. Ку çамрăк çын чăн та эсĕ лайăх пĕлмелле Максим Данилович ачи...

— Çитĕ! — çынсем пухăна пуçланине асăрхаса, пӳлчĕ ăна городовой.— Кайрăмăр!

— Ман баржа çине таврăнмалла.

— Мĕнле баржа çине?

— Ав Атăл варринче тăрать. Эпĕ унта матросра ĕçлетĕп. Водолив мана паянччен çеç ирĕк панă.

— Юрĕ, унта курăпăр. Халь кайрăмăр! Ваçлие илсе кайсан, хĕрарăмсем хăраса ӳкрĕç.

— Ытлашши ан пăшăрханăр-ха, нимех те пулмĕ. Ана Микула тесе тытса кайрĕç. Лешĕ, хамăрла тумланни, пирĕн вулăсри стражник. Ахăртнех, Микулана тытасшăн йĕрлесе килнĕ курăнать. Атьăр луччă пӳлĕме кĕрер.

Полици участокĕнче Ваçлие эсĕ Ваçли мар, эсĕ Çтаппан ывăлĕ Микула терĕç. Ваçли куна илтсен хĕпĕртерĕ. Ав мĕнле иккен, вĕсем Микулана шыраççĕ! Çук, ăна тупаймăр! Хăй Микула маррине ĕнентерессе вăл ним иккĕленмесĕрех шанчĕ.

— Эсир йăнăшатăр, — полици чиновникне витĕмлĕн хуравларĕ Ваçли. — Эпĕ Николай мар. Эпĕ — Василий Максимович. Ĕненмесен, çак самантрах баржа çине кайса тĕпчеме пултаратăр. Ку та сахал тесен, Энĕшкасси халăхне чĕнсе ыйтма пултаратăр. Господин стражник хăй те ман аттен, Платун хыççăн старăстăра ĕçлекен Максим Даниловăн, аякра ĕçлесе пурăнакан ывăлĕ пуррине илтнĕ пулмалла. Эсир шыракан Микула ним сас-хурасăр çухалнă. Ял хушшинче çӳрекен хыпарсем тăрăх, вăл тахçанах вилнĕ. Мошков тăна кĕре пуçларĕ. Макçăма старостăна лартнă хыççăн, ун патĕнче темиçе те пулса, унăн пĕр ывăлĕ, чăн та, Атăл çине ĕçлеме кайнă тенине илтнĕччĕ вăл. Каллех телей пулмарĕ-и?

Ваçли сăмахĕсем витĕмлипе аптраса, полици участокĕнчи чиновник Мошкова ыйту пачĕ:

— Ку çамрăк çынна тĕрĕсех палласа илтĕр-и эсир? Леш ним те калаймарĕ. Ваçлие кăларса ячĕç.



VI


Атăлкассинчи имени, халиччен вырăс улпучĕн пулнăскер, виçĕ çул каярах çеç-ха француз сен Жемени баронĕ аллине куçнă.

Имени управляющийе Ларион Никитич Юхин, ватă барон Атăлкассине пĕртен-пĕр хут килсе кайнă чухне хуçалăхпа мар, кашни уйăхра мĕн чухлĕ укçа илме пултарассипе çеç интересленнине туйса, имени хуçалăхĕ тупăш сахал парать, хăшпĕр çулĕнче тăкакне те аран çеç хуплаштарса пырать, укçине имение сутса çеç тупма пулать тесе ĕнентерме тăрăшнă. Кунти çĕр ытла та начар татă тĕттĕм чăвашсене ĕçлеттернипе çĕрĕçне аталантарма çук пек ăнлантарса панă. Ку тĕрĕсне çирĕплетме барона ятарласах шрă начар пулакан уй-хир урлă илсе çӳренĕ. Вăрманĕнче хака тăман шĕшкĕ, çамрăк çăкапа ăвăссем ларакан вырăна çеç кăтартнă. Улăха ансан, шурлăхри хăяхпа шăлан курăкĕ ӳсекен вырăнсемпе паллаштарнă. Барон именинчен, чăн та, нумай тупăш илес çука ĕненсе пынине сиссен, ăна хăçан та пулин сутма пултарасса та шаннă.

Çулталăк каярах ватă барон вилчĕ те, имени Питĕрте пурăнакан ывăлĕн аллине куçрĕ. Юхин малтанах çамрăк барон килсе тĕрĕслесрен хăрарĕ. Анчах лешĕ, ашшĕ вилни тата имени хăй аллине куçни çинчен пĕлтернипе, укçана ун ячĕпе яма хушнипех çырлахрĕ. Юхин çамрăк барона та имени тупăш параймасса ĕнентерме тытăнчĕ.

Чăннипе, имени хуçалăхĕ Юхин каланă пекех япăх пулман. Хура тăпраллă вырăнсенче тырпул калама çук вăйлă ӳсет. Вăрманта пилĕкçĕр теçеттина яхăн ĕмĕрхи юмансем кашласа лараççĕ. Пĕтĕм улăхĕнчен çур пайне çуркунне Атăл шывĕ тулнипе утă лайăх ӳсет. Выльăх-чĕрлĕх ĕрчетесси те аванах пырать. Анчах Юхин çаксене пĕтĕмпех пытарса пурăнать. Мĕн пытарма май килнине: тырри-пуллине, выльăххи-чĕрлĕххине — пĕтĕмпех Михха урлă сутать. Çапла вăл, çирĕм пилĕк пин тенкĕ ытла пухма ĕлкĕрсе, улпут именине хăй аллине çавăрса илес ĕмĕтпе пурăнать.

Икĕ эрне каярах çамрăк баронтан аллă пин тенкĕ укçа ярса пама ыйтса васкавлă телеграмма персе çитрĕ. Юхин çамрăк барон инкеке кĕрсе ӳкнине ăнланчĕ, кун чухлĕ укçа имение пĕтĕмĕшпе е пысăк пайне сутсан çеç тупма пулать тесе пĕлтерчĕ.

Вара, Ваçлие Хусанти полици участокне илсе кайнă ир, Атăлкассине çирĕм сакăр çулалла çитнĕ, хăва хулли пек çинçе те сакайĕнче шăтса ӳснĕ çĕрулми калчи пек шуранка сăн-питлĕ Жемени çамрăк барон персе çитрĕ.

Юхин ăна çуйланса кĕтсе илчĕ. Барон именне тĕреслеме тытăнассăн, хăй тĕллĕн çеç çӳресе, тĕл пулаканран ыйтса пĕлме тăрăшасшăн пек туйăнчĕ ăна. Чĕлхене ирĕке яма юратакан çынсем тупăнма пултараççех. Вара Юхинăн темиçе çултанпа усранă ĕмĕт-шухăшĕ ахалех пăчланĕ.

Анчах барон аяк çул хыççăн ваннăра çăвăнса тасалчĕ, тутлă апатланчĕ, ӳсĕрличчен эрех ĕçрĕ те:

— Ларион Никитич, укçа тупас пирки ĕç мĕнле пырать? — терĕ малтанхи сăмахĕнчех.

Юхин чĕри кăштах лăпланчĕ. Ун патне имение юратакан улпут мар, укçа шăйăрма вĕреннĕ çын çеç килнине ăнланчĕ вăл.

— Ваше сиятельство, — шанчăксăрла пĕççине çапса илчĕ Юхин, — ун çинчен сирĕн патра çырса пĕлтернĕччĕ. Мана ĕненмесен, тухса çӳресе е хутсем тăрăх тĕрĕслеме пултаратăр. Пурпĕр эпĕ сĕннинчен урăхла май тупаймăр... Тунмастăп, Ваше сиятельство... Мана, çак нменинче пурăнса ĕмĕре ирттернĕ çынна, кунашкал сăмахсем хускатма йывăр... Анчах чун тухичченех сире парăнни мана тĕрĕссине калама хушать. Сирĕн аçу, мана ырă кăтартнă барон... Чунĕ çӳлти патшалăхра пултăр.:.— Юхин сахсăхса илчĕ, — ку имение сутăн иличчен манпала калаçнă пулсан, эпĕ ăна илтермен пулăттăм. Вырăс улпучĕ тупăш çуккипе тарăхса сутни çинчен каласа парăттăм...

Юхин халапĕсенчен «урăхла майлă укçа тупма çук» тени çеç çамрăк барон хăлхине кĕрсе юлчĕ. Вăл укçасăр Питĕре таврăнма пултараймасть. Унта аллă пин тенкĕ выляса янине вăхăтра тӳлемесен, ăна вилĕм кĕтет. Барон Юхин сăмахне вĕçлессе аран кĕтсе илчĕ. 

— Урăхла май çук тетĕр эппин?

— Ваше сиятельство, ку ман шухăш çеç. Имени сирĕн. Эсир унпала мĕн тума шутлатăр, çавна тума пултаратăр.

— Эп те çаплах шутлатăп, — килĕшрĕ барон.

— Сирĕн ирĕк, ваше сиятельство... — хаш сывласа сăмах хушрĕ Юхин. Ашĕнче нихçанхинчен те ытларах хĕпĕртерĕ.

— Анчах ку ĕçе васкасарах тăвасчĕ. Эсир ман имение сутăн илме килĕшекен пур тесе çырнăччĕ. Çав çынна хăвăртрах чĕнсе килĕр!

Юхин тухса чупма та хатĕрччĕ, калаçса татăлмалли пуррине аса илсе:

— Ваше сиятельство, çынна чĕнсе килесси нимех те мар. Малтан хакне шухăшласа хурасчĕ, — терĕ.

— Эпĕ хакĕ çинчен нимĕн те калама пултараймастăп. Ăна эсир пĕлмелле. Луччă хăвăр пĕлекен хака калăр та, ĕçĕ пĕттĕр.

— Ваше снятельство, хак тума мана та йывăр. Хăвăр шухăшлăр, ку енче чи лайăх çĕре те теçеттинне çирĕм пилĕк тенкĕрен мала памаççĕ. Çав хакпах улăхне те илме пулать. Вăрманĕ тесен, Ваше сиятельство, теçеттинĕ çĕр тенке яхăн... Вăт, хăвăрах шутлăр ĕнтĕ, именишĕн мĕн чул ыйтма юрать?

— Çĕрĕ миçе теçеттин вара ман?

— Тырă акмалли пин теçеттинран кăшт ытларах. Тепĕр çавăн чухлĕ вăрманĕ. Улăх пилĕкçĕр теçеттин. Кун çумне çурт-йĕрсене, пахчана хушăр... — Барон аса илеймессе шанса, выльăх-чĕрлĕхне асăнмасăрах хăварчĕ Юхин.

Барон хутпа кăранташ илсе нумайччен шутласа ларчĕ.

— Икçĕр пин тенкĕ тулетĕр те, ĕçĕ пĕттĕр!

Юхин тата ытларах хĕпĕртерĕ. Барон ку хак çинче тытăнса тăраймасса шанать вăл. Анчах, чăн кăмăлне пытарса, салхуллăрах курăнма тăрăшрĕ.

— Ваше сиятельство, эсир калакан хакпа килĕшсе, укçине çак самантрах парса татакан хуçа тупма хĕн пулмĕ-ши? Ытлашши хак ыйтса, имение сутăн илес шутлă хуçăна хăратса пăрахмăпăр-ши?

Барон пĕр сăмахсăрах тӳлесе татма пултаракан хуçа тупма хĕннине лайăх пĕлет. Укçасăр та тухса кайма пул-тараймасть вăл. Çавăнпа мирлешнĕ сасă çине куçрĕ.

Юрĕ, Ларион Никитич, курăпăр унта. Халь ман имение сутăн илме шутлакан хуçана чĕнсе килĕр-ха! — Халех, Ваше сиятельство. Юхин, ишме икĕ çынна чĕнсе, кимĕ çине ларчĕ. Лăпкă та шăрăх çанталăк. Атăл та, ĕшентерекен ĕçе пĕтернĕ хыççăн каннă пекех, тӳлеккĕн юхса выртать. Çур сехет ытла ишсен, кимĕ барон вăрманĕ пуçланнă вырăна çитрĕ. Лутра та вак ката-кĕтĕсем вăрман хĕрринче çеç. Лерелле, вăрман варринелле, ĕмĕрхи юман тăррисем пĕлĕтелле кармашса лараççĕ. Юхин пуçламăш хут вĕсем çине хăйĕнни пек пăхрĕ: «Шутласа кăларайми пуянлăх манăн пулĕ». Вăл та ытти чăвашсемпе танах йывăр ĕçе пула сухапуç хăми пек кукăрăлĕччĕ. Анчах вăл çын пулма пултарчĕ. Ан тив, улпут патĕнче вунпилĕк çулхи ача чухнех çурăмне авма лекнĕ пултăр. Паян вăл ку чункĕрĕн юлашки хăми çине хăпарса тăрĕ те, вара ытти çĕршер чăваш ăна пуйтарасшăн çурăмĕсене авĕç. Çакнашкал ĕмĕт-шухăшсемпе çăмăлланса пынăран кимме çил хăваласа чуптарнăнах туйăнчĕ. Акă йывăç тиенĕ çĕрте ĕçлекенсем те курăнаççĕ. Бурлаксен юрри янăравлăрах та хăватлăрах илтĕне пуçларĕ...

Юхин, рейдăран анатарах çыран хĕррине çыпçăнса, кимĕ çинчен тухрĕ.

Юхин çыран хĕррине тухнинех асăрханă Михха хирĕç пычĕ.

— Ларион Никитич, мĕнле майпа килсе лекрĕн кунта?

— Ытла та пысăк ĕç хăваласа килчĕ. Михаил Петрович, — рехетлĕн кулса хуравларĕ Юхин. Çынсем илтесрен шикленсе сассине пĕчĕклетрĕ: — Барон персе çитрĕ!

— Ну?.. Ку чăн та пысăк хыпар. Анчах мĕн ĕçпе вăл?

— Имение сутма килнĕ. Эпир ĕмĕтленни аранах çитрĕ. Михха барон мĕнле çынне, унăн йăлисем çинчен ыйтса пĕлесшĕнччĕ. Имение сутма килнĕ тенине илтсен, ку ыйтусем интереслентерме пăрахрĕç. Вăл тӳрех ĕçлĕ сасă çине куçрĕ.

— Хакне каларĕ-и?

— Икçĕр пин тенкĕ терĕ. Укçине те халех памалла пулать.

Михха шухăша кайрĕ.

— Ку хака сире никам та парас çук тесе астутартăм.

— Вăл мĕн терĕ? — чĕрĕленсе ыйтрĕ Михха.

— Курăпăр унта терĕ. Хакне чакарасса пĕр иккĕленмесĕрех шанатăп. Ытла та çӳхе пыршăллă курăнать, тӳсеймĕ. Çапла ĕнтĕ, Михаил Петрович, вăхăта ирттерес мар. Пуçтарăн та ман пата вĕçтер. Баронпа курнăçиччен иксĕмĕр татах калаçăпăр-ха.

Михха килне савăк кăмăлпа таврăнчĕ. Хуçалла капăр тумланчĕ те, чаплă урхамахне кӳлсе, килĕнчен тухса вĕçтерчĕ. Сала ялне çитсе, Лаврский патне чарăнчĕ.

Миххана икĕ община улăхне туртса илме пулăшнă хыççăн Лаврский унăн чи çывăх тус-йышĕ пулса тăчĕ. Михха ĕнтĕ кирек мĕнле пысăк ĕçе тытăнсан та ăна хутшăнтарать. Çавна пула Лаврский Миххана хавас кĕтсе илчĕ. Юсав тумланнинчен ăçта пулин пысăк ĕçпе кайма тухнине тавçăрса, ыйтса пĕлме васкарĕ.

— Ăçтан килтĕр эсир е кайма тухрăр-и?

— Атăлкассине, Жемени барон патне кайма тухрăм.

— Жемени барон патне? Ку пысăк хыпар.

— Халлĕхе пысăках мар-ха, хисеплĕ Константин Сергеевич. Акă, ун именине хам алла çавăрса илсен, чăн та пысăк хыпар пулĕ! Анчах ун çинчен кайран калаçăпăр.

Халь васкаса пуçтарăн. Килĕшӳ тума кирлĕ хутсене илме ан ман.

— Мĕн кирли пурте хатĕр пулĕ, Михаил Петрович!

Вĕсем пырса çитнĕ çĕре барон самаях сыпса лартнипе ăна именине çĕр çирĕм пилĕк пин тенкех сутма килĕштерттерчĕç. Барон Питĕре васкаса таврăнмаллине манманнипе, паянах Хусана кайса, ĕçе нотариус патĕнче çирĕплетме, укçине те унтах тӳлеме калаçса татăлсан, Михха килне тухса кайрĕ. Салана çитсен, Лаврские Хусана кайма хушса хăварчĕ те урхамахне малалла хăваларĕ. Вара, çул çинче хăй çеç юлсан, укçине шеллеме тытăнчĕ. «Тата темиçе сехетрен çĕр пин тенкĕ кăларса парас пулать. Анчах кама-ха? Виле сăнĕ çапнă шур пăшлака, сăрная! Имени те ман пултăр, укçи те кĕсьерех юлтăр тесен мĕн тумалла-ши?» Çакнашкал шухăшсемпе вăл килне çитрĕ.

— Урхамаха ан тăвар. Часах каялла, Атăлкассине, тухса каятпăр. Сарайне тăрат та Хĕлипе кала, халех ман пата кĕтĕр! — хушрĕ вăл Трифуна.

— Сан валли пысăк ĕç пур, — терĕ Михха Хĕлип кĕнĕ-кĕменех.

— Хушасса кĕтетĕп, хуçа, — шухăшласа тăмасăрах килĕшрĕ лешĕ.

— Яланхи ĕç мар. Сан чаплă хуçа пулмалла. — Хĕлип тăна кĕме ĕлкĕриччен, Михха ăна хăйĕн чаплă тройкине, хӳхĕм кĕлине, карттусне, çутă сăран аттине кăларса пачĕ те виççĕр тенкĕ укçа тыттарчĕ.— Кирлĕ пулсан, укçана шеллесе ан тăр. Ӳсĕрличчен ĕçме çеç юрамасть.

— Ĕçе тăвиччен сыпмасан та тӳсме пултаратăп, — килĕшрĕ Хĕлип.

Михха малалла ăнлантарчĕ:

— Ĕнтĕ çӳçна тирпейлĕ кастар, сухалпа мăйăхна хыртар та тумланса Атăлкасси пристанне вĕçтер. Унта сана тепĕр урхамахĕпе леçсе ярĕç. Çитсен пире кĕт. Эпир тăваттăн: Лаврский, Юхин, эпĕ тата Атăлкасси баронĕ пырăпăр.

Анчах мана ан палла.

— Ăнлантăм, хуçа.

— Эпир ларнă пăрахут çинех лар. Хусана çитсен те пире куçран ан çухат. Хăна çуртне пырсан, пирĕнпе кӳршĕллĕ пӳлĕме йышăнма тăрăш. Вара мана систер. Унта малалла мĕн тумаллине калаçса татăлăпăр. Ĕнтĕ вĕçтер!

Хĕлип кайрĕ. Михха, малти пӳрте кĕрсе, саквояжне укçа тултарчĕ. Кĕсйине тепĕр пин уйăрса чикрĕ те, ятарласа йӳçĕтнĕ пыл сăра пичкине илсе, Атăлкассине тухса кайрĕ. Çула май Лаврскине кĕрсе лартса тухрĕ.

Атăлкассине çитсен, барон пуçтарăннă хушăра, маларах калаçса татăлнă пек, Юхин Миххана çирĕм пилĕк пин тенкĕ укçине кăларса пачĕ.

Хусана çитсен, вĕсем чаплă хăна çуртне вырнаçрĕç. Нотариус патне кайиччен барона укçа шутласа пачĕç, лешĕ ăна Михха илсе килнĕ саквояжĕпех хăйĕн чăматанне персе чикрĕ. Юхина хăварса, виççĕшĕ нотариус патне кайрĕç. Кĕçех хутсене çирĕплетсе каялла таврăнчĕç.

— Ваше сиятельство, пирĕн йăлапа, ĕç ăнăçлă пулса иртнĕшĕн савăнса, сире хам патăмра хăна тумаллаччĕ. Эсир васканăран Атăлкассине каялла таврăнма сĕнме хăймастăп.

— Ку тĕрĕс. Эпĕ васкатăп, — ăнсăртран пуйса кайнă çын евĕр савăнса хуравларĕ барон.

— Анчах, Ваше сиятельство, тем пек васкасан та, поездран малтан каяймăр. Çавăнпа сире чăваш сăрипе хăналасшăн.

— Пулĕ те, Ваше сиятельство... Тултарса пама ирĕк парсамăр.

— Чăваш сăри-и? Ытла та кулăшла!

— Тархасшăн. Кăмăла кайсан, хăçан та пулин чăваш сăрине те аса илĕп!

— Чăвашсем сăра тума çав тери ăста, Ваше сиятельство! — Миххапа пĕр чĕлхеллĕ пулса сĕнчĕç Юхинпа Лаврский.

— Ваше сиятельство, сирĕн сывлăхшăн, телейшĕн! — терĕ Михха.

Стакансем чăнкăртатса илчĕç. Пурте тĕппипе ĕçрĕç.

Сăра пуринчен ытла барона килĕшрĕ.—Чăваш сăри тĕлĕнмелле чаплă! — ырласа хучĕ вăл.

Михха тата тепрер стакан тултарса пачĕ. Виççĕмĕшне тултарса ĕçтерчĕ, Кун хыççăн вунă минут та иртмерĕ барон тĕшĕрĕлсе анчĕ. Ăна кула-кула вырăн çине вырттарма ĕлкĕрейчĕç — Лаврский йăванса кайрĕ. Тăваттăмĕш стаканне ĕçсен, Юхин вырăнтан та тапранаймарĕ, пуçне сĕтел çине хурсах çывăрса кайрĕ.

Михха та хăйне йывăр туять. Анчах, ĕçме хăнăхнăскер, ура çинче çирĕп тăчĕ. Ыттисене ыйхăран вăратса тăна кĕрт-ме тăрăшнă пек, пĕрин патĕнчен теприн патне пырса силлерĕ, вĕсем йывăр ыйха путнине ĕненсен, коридора тухрĕ. Унта ăна Хĕлип кĕтсе илчĕ.

— Чăматана илсе кил... — хуллен хушрĕ Михха. Часах Хĕлип чăматан йăтса кĕчĕ. Самант хушшинче барон кĕсйинчен уçă каларса илчĕ те, ун чăматанне уçса, саквояжри укçана хăй чăматанне хучĕ. Саквояж ăшне Хĕлип илсе килнĕ хут татăкĕсене чышса, барон чăматанне вырнаçтарчĕ.

— Ĕнтĕ вокзала вĕçтер. Чăматана упраса усракан камера пар. Вара çемçе вагонри пĕр купене вырнаçтармалли билетсене пĕтĕмпех ил те пире кĕт.

— Пĕтĕмпех эсĕ хушнă пек пулĕ, хуçа...

Михха Юхинпа юнашар пукан çине ларчĕ. Пуçне сĕтел çине хурса çывăрса кайрĕ.

Пуринчен малтан Юхин вăранса сехечĕ çине пăхрĕ те поезд тапранса каяс вăхăт çывăхарнине аса илчĕ. Анчах ыттисем çав-çавах хытă çывăрни ун кăмăлне хаваслантарчĕ. Вăл Миххана вăратма хăтланчĕ. Лешĕ туймарĕ. Вара Лаврскине силлеме тытăнчĕ. Лаврский вăрансан иккĕшĕ баронпа Миххана тăратрĕç.

Тăн пырса кĕрсенех, барон кĕсьери уççине хыпашласа тупрĕ. Ку та лăплантармарĕ ăна. Вăл чăматанне уçрĕ, саквояжĕ хăй хуни пекех выртнине курчĕ. Çиелтен пăхнипех çырлахса, чăматанне питĕрсе илчĕ.

Михха, куç харши айĕн сăнаса лараканскер, малтанхи хăрушлăх иртсе кайнине ĕненсен, кăмăллăн сывласа ячĕ.

— Ну, ку чăваш сăрине нихçан та манассăм çук! — хавасланса сăмах хушрĕ барон.

— Ваше сиятельство, тепĕр çур сехетрен поезд тапранать.

— Тепĕр çур сехетрен? — сехечĕ çине пăхрĕ барон.— Господа, кайма вăхăт!

— Ваше сиятельство, кĕçех каятпăр! Анчах чăвашсен йăлине йăлтах туса ирттерме ирĕк парсамăр! — Михха стакансене сăра тултарчĕ: — Çул куркине тытăр-ха, тархасшăн!

— Хаваспах! — килĕшрĕ барон.

Каллех стакансем чанклатса илчĕç. Пурте тĕппипе ĕçрĕç. Вара, çăмăллăн чупакан извозчике тытса, вокзалалла вĕçтерчĕç.

Михха пуринчен малтан экипаж çинчен анчĕ, касса патне пычĕ. Хĕлипе тупса, унран билетсене илчĕ те, малалла мĕн тумаллине кĕскен ăнлантарса, тус-йышĕсем патне таврăнчĕ.

Вĕсем барона çемçе вагонри купене кĕртсе лартрĕç. Тус-йышлăн сывпуллашса уйрăлчĕç те гостиницăна юлашки сăрана ĕçме таврăнчĕç.

Купере тепĕр пассажир — Хĕлип çеç пулнипе вĕсем баронпа иккĕшĕ часах паллашма тăрăшрĕç. Тĕрĕссипе, Хĕлип хăй Мускава тавар патне кайма тухнине пĕлтернисĕр пуçне урăх нимĕн те каламарĕ. Баронĕ вара, хăйне хуçа умĕнче мăнкăмăллăн тыткаласа, чĕлхи çине мĕн килнине пĕтĕмпех сӳпĕлтетрĕ. Самай вăхăтран Хĕлип барона ресторана чĕнчĕ. Лешĕ пĕр сăмахсăрах килĕшрĕ. Вĕсем купене питĕрсе тухрĕç. Ресторанлă вагона куçнă чухне Хĕлип барона поезд айне тĕксе хăварчĕ те хăй сиксе юлчĕ.



VII


Çтаппан кинĕпе Кĕтерука пăрахут çине лартса ячĕ, Ваçлипе сывпуллашса уйрăлчĕ, Матĕрнене киле ăсатрĕ те тепĕр кунне ĕçе тытăнчĕ.

Тĕрĕссипе, Çтаппанăн текех крючникре ĕçлемесен те пыратчĕ ĕнтĕ. Арăмĕн пуянлăхĕ чаплă кил-çурчĕпе пахчи кăна мар иккен. Венчете кĕнĕ каç, иккĕшĕ çеç юлсан, Матĕрне ăна вунă пин тенкĕ банка хунине пĕлтерекен кĕнекине кăларса пачĕ. Çапла ĕнтĕ, пурлăх та пуянлăх тесен, крючникре ĕçлемесен те çителĕклĕ вĕсен. Ывăлĕпе кинĕ ăна Матĕрне патĕнче пурăнма сĕнчĕç. Çтаппан хĕрарăм патне киле кĕнине аван мар пек шутларĕ. Арăмне Энĕшкассине илсе кайма та аптрарĕ. Вырăс ялĕнчи пуян хуçалăха салатас килмерĕ..

Пĕррехинче Çтаппан Миххапа икĕ тусĕ пристань тăрăх уткаласа çӳренине курчĕ те Кузнецовпа Микула калаçнине аса илчĕ. «Анчах мĕнле майпа ун çумне пырса çыпçăнас?» Хăй ним шутласа калăрайман пирки Богдановпа канашласа пăхма шут тытрĕ.

— Леш енче утса пыраканĕ — ман тăшман. Çав сехмет мана тĕп турĕ. Мунчине хăй тĕртсе çунтарчĕ те ман ывăл çине йăвантарчĕ, ывăлăм халь те çын куç умне курăнма хăраса пурăнать.

— Ав мĕнле этем вăл?.. — тарăхрĕ Богданов.

— Ийя, Илюш... Вăл çавнашкал сехмет. Вăт, мунчине Микула мар, хăех вут тĕртни çинчен хут тутарса илесчĕ.

Богданов ăнланчĕ. Çтаппана пулăшма шут турĕ. Пуян чăвашран мăшкăлласа кулни мĕне тăрать. Яланхи пекех, мĕн тумалллне те часах тавçăрса илчĕ.

— Степа, ан пăшăрхан... Вăл ним тунмасăрах çырса парĕ. Анчах куçран ан çухат вĕсене.

Богданов васкаса кайрĕ. Часах ресторана çитсе, иккĕмĕш хутри уйрăм пӳлĕме йышăнса, çырмалли хатĕрсем илсе килме хушрĕ. Пӳлĕме урăх никама та кĕртесшĕн мар вунă тенкĕ салук парса хăварчĕ те каялла таврăнчĕ. Костьăпа Емелькăна кайса чĕнтерчĕ.

— Паттăрсем, эсир ĕнтĕ крючниксем мар, вăрă-хурахсем, — терĕ вĕсене Богданов.—Эсир—вăрă-хурахсем. Эпĕ — сирĕн атаман. Чăваш хуçа çине тапăнатпăр. Хăвăрах пĕлмелле, вăрă-хурах хĕçпăшалсăр çӳремест. Яшка-çăкăр тыткалакан пӳлĕме кайăр та вăрăмрах çĕçĕ чиксе тухăр, пирĕн хыçран пырăр. Эпĕ тухичченех коридорта кĕтсе тăрăр.

— Эсĕ, Степа, сехметпе калаçас шутлă пулсан, пӳлĕме вăрă-хурахсенчен кăшт каярах кĕр.

— Вăл ресторана пымасан? — Богданов мĕн шутлине тавçăрнăн канăçсăрланчĕ Çтаппан.

— Ресторана пымасан, урăхла май тупăпăр та сана кирлĕ хута пурпĕрех çыртарса илĕпĕр.

Богданов, хăйне ĕçченле çын пек тыткаласа, Миххапа унăн тус-йышĕсене хирĕç пычĕ. Миххана куçран пăхрĕ.

— Сударь, калăр-ха, тархасшăн, господин Янашов эсир пулмарăр-и?

Михха шартах сикрĕ. «Сыщик мар-и ку?» — вĕлтлетсе илчĕ ун пуçĕнче çуйлă шухăш, чĕлхи çухалчĕ.

Юхин, Михха шăлне çыртса тăнипе, вăл палламан çынпа калаçасшăн мар пек ăнланса, сăмаха хутшăнчĕ.

— Эпир сире мĕн ĕçпе кирлĕ пултăмăр?

— Сударь, тархасшăн, каçар... Мана эсир мар, господин Янашов кирлĕ.

Юхинпа Лаврский, ку палламан çынпа мĕн тумаллине ирĕк ыйтнă пек, Михха çине пăхса илчĕç. Лешĕ, аран тăна кĕрсе, капла хăйне шанмасăр тăма пултарасса ăнланчĕ.

— Ну, калăпăр, эпĕ Янашов. Вара мĕн тет?

— Питех аван, господин Янашов. Юлашкинчен те пулин сире шыраса тупрăм. Хампа паллаштарма ирĕк парсамăр. Эпĕ кунти завод хуçи — Красильниковăн шанчăклă çынни, Иван Иванович Булдыгин!

Михха, мăйĕнчи йăлмака кăларса пăрахнă пекех туйăннипе, ирĕклĕн сывласа ячĕ. Вăл Хусанта кунашкал завод хуçи пур тенине тахçанах илтнĕ. Тата ку капăр тумлă, йăрă та хавас куçлă, евĕк чĕлхеллĕ çын ниепле те сыщик пулма пултараймасса та тавçăрчĕ. Михха сăлтавсăрах шикленнĕшĕн тем таранах эрленчĕ, тус-йышĕсене нимĕн пулман пек кăтартма тăрăшрĕ.

— Мĕн кирлĕ сире?

— Мана хуçа сирĕн пата пысăк ĕçпе ячĕ.

— Мĕн ĕçпе?

— Господин Янашов, тархасшăн, каçарăр... Хуçа мĕн ĕçпе янине хăвăра çеç калама пултаратăп.

— Кунта ют çын çук.

— Ĕненетĕп, господин Янашов... Сирĕн тус-йышсенчен малтанах каçару ыйтатăп. Анчах эпир мĕн çинчен калаçнине вĕсене пĕлтересси — сирĕн ирĕк. Мана хуçа сире куçа-куçăн каласа пама хушнă. Çавăнпа эпĕ хисеплĕ хуçа ирĕкĕнчен тухма пултараймастăп. Господин Янашов, сирĕн шанчăклă çыннăр эсир хушнă пек тумасан, мĕн тенĕ пулăттăр?..

— Эпĕ хушнă пек туман çынна хам патăмра тытса усрассăм çук!

— Ман хуçа та çавнашкалах, господин Янашов. Çавăншăн сире сĕнӳ пама хăятăп: ресторана кайăпăр та, унти уйрăм пӳлĕмре ман хуçа сирĕнпе мĕнле ĕç тума шутлани çинчен каласа парăп.

Палламан çын ĕç çинчен сăмах хускатни Миххана чун кĕртрĕ. Вăл яланхи кăмăлне тупрĕ. Çитменнине, пăрахучĕ те çак самантрах килес çук-ха.

— Господа, — терĕ Михха юлташĕсене, — атьăр эппин ресторана. Эпир господин Красильниковăн шанчăклă çыннипе калаçнă хушăра эсир мĕн те пулин ĕçсе çырткалăр!

Юхинпа Лаврский пĕр сăмахсăрах килĕшрĕç. Ресторанта вĕсем зала юлчĕç. Богдановпа Михха, иккĕмĕш хута хăпарса, уйрăм пӳлĕме кĕчĕç.

— Сĕрмен кустăрма чĕриклетет, теççĕ, Шампански илсе килме хушсан, эсир хирĕç пулмăр-и?

— Тархасшăн. Кăмăл тусах ĕçĕп, — килĕшрĕ Михха.

— Пĕр сăмахранах килĕшӳ тĕвĕленни аван япала, господин Янашов. Ĕç пирки те ăнăçлăн калаçса татăласса шанатăп! Халь шампанскипе çырткаламалли илсе килме хушам-ха.

Богданов коридора тухсанах, ун патне Костьăпа Емелька васкаса пычĕç.

— Астăвăр, паттăрсем. Эсир халь — хаяр та çăткăн хурахсем. Сирĕн пӳлĕмри чăваш хуçан сехрине хăпартмалла. Астăвăр, атамана хĕрелмелле ан тăвăр.

Богданов пӳлĕме кĕчĕ.

— Хушрăм, господин Янашов. Кĕçех пирĕн сĕтел çинче шампански пулать!

Сасартăк пӳлĕме икĕ патвар çын вашкăртса кĕчĕç те Янашов тавçăрса сăмах калама ĕлкĕриччен ун патне сиксе пычĕç. Çĕççисене кăларса, халь чиксе пăрахас пек сулкалама тытăнчĕç. Шăлĕсене шатăртаттарчĕç.

— Вырăнтан хускалнă ан пултăр!

— Халь чиксе пăрахатпăр!

Михха чунĕ ура тупанне анчĕ. Куçĕ-пуçĕ алчăраса кайрĕ. Вăл вăрă-хурахсем хуçасене асаплантарса вĕлерни çинчен Микула каласа панисене аса илчĕ те, пĕççи тăрăх вĕри йĕпе юхса анчĕ.

Богданов крючниксен хăрушлăхне вăйлатас шутпа хаяррăн юнарĕ:

— Господин Янашов, эсир мухтавлă вăрă-хурахсен аллине çаклантăр. Эпир эрехе çын пуç шăмми çине тултарса ĕçетпĕр. Çырткалама çын чĕрине ăшалатпăр. Халь ĕнтĕ сирĕн чĕрӳне кăларса ăшалас вăхăт çитрĕ. Анчах малтан сире çĕр шăтăкне илсе кĕрĕпĕр те юнна ĕмсе ĕçĕпĕр!

Михха чĕркуççи çине ӳкрĕ. Куççулĕпе йăлăнма тытăнчĕ:

— Тархасшăн, шеллĕр... Чуна хăварсамăр... Мĕн ыйтнине пурне те парăп...

Богдановпа крючниксем пĕр-пĕрин çине пăхса илчĕç. Кĕç-вĕç кулса ярас патне çитрĕç. Анчах путсĕр шăршă тапса тухни вĕсен кăмăлне пăсрĕ. Богданов пит-куçне йĕрĕнсе пĕркелерĕ те хыттăн каларĕ:

— Курăпăр, ху сăмахху çине тăрăн-и-ха? Сирĕн телейшĕнех-и, тен, эпир паян нумай юн ĕçрĕмĕр, нумай çын чĕрине кăларса ăшаларăмăр. Сире пурĕ те хут çырса пама çеç хушăпăр.

— Мĕн хушнине тума хатĕр... чуна çеç хăварăр! — килĕшрĕ Михха.

— Юрĕ. Урайĕнчен тăр та пукан çине лар! — хушрĕ Богданов. Михха вырăнтан хускалма ĕлкĕриччен, икĕ крючник ăна пиншак çухавинчен тытса çĕклерĕç те пукан çине лартрĕç. — Эсир куç илмесĕр сăнаса тăрăр. Вăл çырма пăрахсан е кăшкăрма шутласан, çавăнтах карланкине касса татăр! — Унтан Богданов Михха умне хутпа чернил, ручка хурса пачĕ. — Ĕнтĕ çырăр!

Михха чĕтрекен аллипе ручка тытрĕ.

— Çырăр! — хаяр сасăпа хушрĕ Богданов. — Пин те тăхăрçĕрмĕш çулхи июнĕн çирĕм иккĕмĕш кунĕ... Эпĕ, аяларах алă пусакан хуçа, Михаил Петрович Янашов, Хусан кĕпĕрнинчи Шупашкар уездĕнче, Атăлкасси вулăсне кĕрекен Энĕшкасси ялĕнче çуралнăскер, çав ялтах çуралнă Николай Степанович Степанов ятлă хресчене... — Михха çырма чарăнса пуçне çĕклерĕ. — Çыр! — кăшкăрса пăрахрĕ Богданов.

— Ыррр!.. — çĕççисене ялкăштарчĕç крючниксем.

Михха каллех хут çине пăхрĕ. Богданов мĕн çырмаллине малалла каларĕ.

...Николай Степанович Степанов ятлă хресчене çак хута туса паратăп: пин те сакăрçĕр тăхăрвун тăххăрмĕш çулхи декабрь уйăхен малтанхи кунĕнче, çӳлте асăннă хресчене тавăрас шутпа, хам мунчана хамах вут тивертрĕм...

Михха çырма чарăнчĕ. Хăйне мĕн таран ухмаха тăратса хăварнине сисе пуçларĕ. Хирĕçме шут тытрĕ. Анчах çăварне уçма ĕлкĕриччен Костя ăна аякĕнчен чăмăрĕпе тăрăнтарчĕ, Емелька сиксе пырса утланса ларчĕ.

— Çыратăн-и, путсĕр этем! Е халь пыршуна кума пуçлатăп!

Миххан чунĕ каллех ура тупанне чупрĕ.

— Крючниксем ăна каллех пиншак çухавинчен йăтса пукан çине лартрĕç. Богданов мĕн çырмаллине малалла каларĕ:

— Хам мунчана хамах вут тивертрĕм те çӳлте асăннă Николай Степанович Степанов хресчен çине йăвантартăм. Çакăнта çырнисем тĕрĕс тесе, чĕрчĕлĕхсем умĕнче алă пусса çирĕплететĕп.

Богданов вуласа тухрĕ те, хăй мĕн хушнине тĕрĕс çырнине ĕненсен, яланхи сасси çине куçрĕ:

— Вăт пулчĕ те... Ĕнтĕ сире чĕрех хăварма та пултаратпăр.

Çак вăхăтра пӳлĕме Çтаппан кĕчĕ.

— Степа, ку хут çинче господин Янашов хăн мунчине хăй вут тивертни çинчен çирĕплетрĕ, — терĕ те Богданов хут татăкне Çтаппана тыттарчĕ.

Çтаппан Миххана тин çеç асăрханă пек пулса:

— Эккей, Михаил Петрович та кунтах-çке? — терĕ. Михха чĕнмерĕ. Сехре хăпни çав-çавах сирĕлмерĕ пулсан та, Çтаппан унран мăшкăлланине ăнлансан, хурав-лама сăмах тупаймарĕ.

Çтаппан кăштах тăхтанă хыççăн малалла каларĕ:

— Çакна астутарасшăн эп сана: тата хăрушрах инкек курас мар тесен, киле таврăнсанах Микулана айăпласа хускатнă ĕçе пĕтерме тăрăш. Вара эпир те çырса панă хут çинчен манăпăр. Çакăнпа пĕрлех, киревсĕр ĕçӳсем пирки çунса кайнă икĕ çемьене кил-çурт туса пар. Ман çемьене, хуçалăха пырса тĕкĕнме ан хăйнă пултăр. Вара пĕтнĕ пуçу çав пулĕ.

— Çапла, господин Янашов, Степа çемйи çумне çыхланнине илтсен, нимĕр тăватпăр! — юнаса илчĕç крючниксем.

— Ăнлантăм... — аран-аран хуравларĕ Михха.

— Ăнланни паха, господин Янашов. Хăвшăн усăллă пулĕ. Чăрмантарнăшăн каçару ыйтатпăр. Сывă пулăр... — йĕрлешкелесе кулнине пытармасăр каларĕ Богданов.

Михха хăйне хăй те лайăхах ăнланаймасăр тухса кайрĕ. Вăл ларнă вырăнта йĕпе юлнине курсан, крючниксем ахăрса кулчĕç.

— Вăт Янашов! Вăт сехмет! Вăрă-хурахсене виличчен те манмĕ.



VIII


Михха киле çитсе çывăрма выртсан, ун чĕрине çĕнĕ çуйлăхпа салху ярса илчĕ. «Е Хĕлип укçана илсе çухалсан? Çавăн чухлĕ укçана, çитменнине, вăрланăскере, кам ухмахĕ тавăрса парĕ? Çĕр çирĕм пилĕк пин тенкĕ...» Михха пĕрре вĕриленсе, тепре сивĕленсе выртрĕ.

Сасартăк сăнчăрти йыттисем вĕрсе ячĕç. Михха сывлама чарăнсах итлерĕ. Хапхана шаккарĕç. Михха урăх тӳссе выртаймарĕ. Вырăн çинчен сиксе тăрса чӳречерен пăхрĕ. Хапха патне Трифун пычĕ, урам енчи çынпа тем калаçса илнĕ хыççăн пулмалла, пĕчĕк хапхине уçрĕ. Картишне чăматан йăтнă çын кĕчĕ.

«Çавă ку!» палларĕ Михха. Тус-йышне кĕтсе илме кайри пӳрте васкарĕ.

Вăхăт нумай иртмерĕ, Хĕлип кĕрсе тăчĕ.

— Ну, мĕнле? — ыйтрĕ Михха.

— Чиперех... — чăматтанне хуçи умне лартрĕ Хĕлип. Çакăн чухлĕ укçана вăрă хăй ирĕккĕнех килсе парасса Миххан халь те ĕненес килмерĕ.

— Пĕтĕмпех-и кунта? — иккĕленсе ыйтрĕ.

— Ăçта кайтăр вăл... — хуçи шансах кайманнине сиссе, кӳренерех хуравларĕ Хĕлип.

Михха хăйне тус-йышĕ улталамасса ĕненчĕ. Ĕнер çеç-ха вăл çĕр пин тенкĕ кăларса пăрахма шутланăччĕ. Паян çĕр çирĕм пилĕк пин тенкĕ килсе кĕчĕ. Михха чăматанне уçса Хĕлип умне лартрĕ те:

—Хаклă тус-йышăм! Мĕн чухлĕ кирлĕ, ил!—терĕ.

— Кирлĕ мар, укçапа мĕн тăвас ман? — ниме тăман япала çинчен калаçнă пек хуравларĕ Хĕлип.

Михха йăванса каяс пек тĕлĕнчĕ. Панă укçана йышăнмалла мар йăлана ăнланмарĕ вăл.

— Мĕн кирлĕ мар? Мĕнле мĕн тăвас укçапа?

— Çаплах... Авланма шутламастăп-ха... Туй тума укçа кирлĕ мар. Ытах кирлĕ тесен, кирек хăçан та тупма пултаратăп.

Михха пуçне пархатарлă шухăш пырса кĕчĕ. Хĕлипрен ытларах парăннă çын ниçта та тупаймăн. Ана шанмасан, кама шанмалла? Ăна чи çывăх пулăшаканĕ тумасан, кама тумалла? Хĕлипе ирĕк парсан хăюлăхпа пултарулăхĕ çителĕклине Михха аван пĕлет. Вăл аллине Хĕлип хулпуççийĕ çине хучĕ.

«Тус-йышăм... Эсĕ чăннипех те укçаран хаклă тăратăн. Сана сарай тӳпинче пурăннипе çитĕ. Паянтан эсĕ ман ал çитмен çĕрте пулăшаканăм пулăн! —Хĕлип хуçи çине ăнланмасăр пăхрĕ. — Ан пăшăрхан, пултаратăн. Халь атя, малти пӳрте кĕрер те ĕç ăнăçлă иртнĕ ячĕпе кăштах сыпар...



IX


Тепĕр ирхине Михха ыйхăран вăрансан, нимрен те намăсланса ӳкĕнмерĕ пулсан та, чунне темĕн аван мар туйăм кăшланине сисрĕ. Вăл, ахăртнех, ресторанра пулса иртнĕ ĕçсем çинчен аса илчĕ. Анчах Çтаппан аллине çакланса мăшкăл курнăшăн мар, йăрăсене такам ял çине сарнăшăн пăлханчĕ. Ун çинчен Анук та ахальтен çеç каламан иккен. Кавар тунине пĕлекенсем ытла та сахаллăн та шанчăклă çынсем çеçчĕ-çке. Вĕсенчен хăшĕ сутнă-ши? Михха, пуçне тем чул ватсан та, тавçăрса илеймерĕ. Вара хăйне хăй йăпатма тăрăшрĕ: «Çук, никам та сутман мана. Ку Çтаппан ăнсăртран шутласа кăларнă сăмах çеç. Анчах малалла мĕн тăвас-ха?» Хăй алă пусса панă хута пĕтерме май килессе шанать вăл. Уретнике çеç каласа памалла. Тепĕр тесен, Çтаппанне пуçĕпех пĕтерсен те аванччĕ, урăх ун çулне пӳлсе ан тăтăр. Çак самантра Михха куçĕ умне çĕççисемпе хăмсаракан икĕ вăрă-хурах тухса тăчĕç, хăлхинче вĕсем хаяррăн астутарни янăраса кайрĕ: «Пыршу-пакартуна кумăпăр!» Михха чĕтрешсе илчĕ. Вĕсем юнанине тумĕç тесе кам шантарма пултарĕ? Çтаппан сĕннипе килĕшсен авантарах мар-ши? Ан тив, пурантар хăй пĕлнĕ пек. Çимĕк кунĕ намăса кĕртнĕшен май таранах тавăрна ĕнтĕ. Çитменнине, текех Çтаппансемпе çыхланмасан та чăрмавлă ĕçсем пайтах. Çакнашкал каллĕ-маллĕ шухăшлакаланă хыççăн Михха йăлтах лăпланса çитрĕ те çунса кайнă кӳршисене паянах пулăшма шут тытрĕ. Тепĕр чухне хăвна ху çын умĕнче ырă кăмăллă пек кăтартни те ытлашши пулмĕ. Вăл, кĕсйине икçĕр тенкĕ чиксе, хĕрачине алла тытрĕ.

— Эпĕ Клавьепе кăштах уçăлкаласа çӳресшĕн-ха. Ашшĕ ачине йăтса урама тухнăшăн амăшĕн савăнмалла çеçчĕ ĕнтĕ. Халиччен кунашкал хăтланни пулман. Лукарье савăнас вырăнне хăраса ӳкрĕ. Хĕрачи ашшĕпе пĕр евĕр маррине Энĕшкассисем асăрхаса тĕрлĕ халап хус-катма пултарасса аса илчĕ.

— Кирлĕ мар... Мĕн йăтса çӳремелли пур ăна. Вăл сана чăрмантарать çеç. — Лукарье хĕрачине хăй аллине илесшĕн пулчĕ. Лешĕ ашшĕн кăкăрĕ çумнелле тĕршĕнчĕ.

Иртнĕ хĕлле çунса кайнă кӳршисем Миххана çĕр пӳртре тĕлĕнсе кĕтсе илчĕç.

— Пĕлетĕп, пӳрт лартма йывăр сире. Пулăшас шутпа килтĕм, — терĕ те Михха вĕсене çĕршер тенкĕ кăларса пачĕ. — Ку укçана каялла тавăрса памалла пулать тесе ан пăшăрханăр. Кивçен мар, пуçĕпех паратăп. Уншăн турра тав тăвăр. Вăл мана ырă ĕç тума ăс пачĕ.

Çапла ĕнтĕ, Çтаппан хушнинчен пĕрне тусан, Михха урам тăрăх утрĕ. Энĕшкасси çыннисемшĕн ку, чăн та, уяр кун аслати авăтнă пекех туйăнчĕ. Вĕсем Михха урама урхамах утланса тухнине çеç курма хăнăхнă. Таптатасран кам ăçта ĕлкĕрнĕ пытанма тăрăшаканччĕ. Халь вăл, чипер çын пекех, пĕчĕк ачине йăтса пырать.

Михха килне хавас кăмăлпа таврăнчĕ. Кăнтăрла тĕлнелле Атăлкассине тухса кайрĕ.

Юхин паян ирех кил хушшинче мĕн пуррине, аслă пахчине пăхса çаврăнчĕ. Тĕл пулакансене хăй текех тарçă маррине, имени хуçи пулса тăнине пĕлтерчĕ. Унăн именипе мĕнле усă курмалли çинчен шутласа хунă план та хатĕр. Ку план тăрăх, имени хуçалăхне аталантарас çĕре Миххан пĕрре те хутшăнмалла мар. Мĕншĕн тесен вăл суту-илӳ ĕçĕпе çыхăннă кунашкал пысăк ху